
Útdráttur 

Þróun íslenska vinnumarkaðarins hefur verið mikil undanfarna áratugi og störfin hafa fluttst 

frá fiskveiðum og landbúnaði yfir í þjónustugreinar. Efnahagskreppan sem byrjaði haustið 

2008 hefur einnig haft mikil áhrif á almenna vinnumarkaðinn og atvinnustigið á Íslandi. 

Þetta hefur verið ör þróun. Breytt skilyrði má meðal annars rekja til áhrifa hnattvæðingar og 

hefur það leitt til breyttra aðstæðna fyrir launafólk á vinnumarkaði, ekki síst þá sem verða 

fyrir samkeppni frá innflytjendum. Einnig eru kröfur til starfsmanna nú til dags sífellt að 

aukast, vegna aukinnar samkeppni. Ætlast er til að í störfum endurspeglist ábyrgð, hæfni og 

færni starfsmanna. Auknar væntingar eru gerðar til þess að starfsmenn hugi vel að sinni 

menntun því góð menntun á vinnumarkaði er talin vera ein af megin stoðum velferðar í 

samfélaginu en jafnframt er menntun mikilvæg fyrir atvinnulífið. 

Í þessari ritgerð er farið yfir skilgreiningar á vinnuhugtakinu, fjallað um viðhorf til vinnu 

og vinnufyrirkomulags, þ.e. hvernig viðhorf til vinnu hefur breyst í gengum tíðina, en ein 

elsta heimildin um vinnuviðhorf er skráð af Forngrikkjum. Því næst er fjallað um 

atvinnuþátttöku, sem er mæling á framboði á vinnuafli í samfélaginu. Skoðað verður hvernig 

skiptingin er milli karla og kvenna á vinnumarkaðnum vegna þess að kynskipting á 

vinnumarkaði hefur lengi verið talin vandamál á Vesturlöndum. Bilið milli tíðni 

atvinnuþátttöku karla og kvenna hefur verið að minnka á undanförnum árum því aukinn 

þrýstingur á jafna þátttöku í heimilishaldi og aukið atvinnuleysi meðal karla hefur orðið til 

þess að konur sækjast í auknum mæli eftir launuðum störfum. Næst er fjallað um 

skilgreiningar á hugtakinu efnahagskreppa sem byrjar með óhóflegri peninga notkun (brask, 

meira lánsfé og umframeyðsla), en það er meginorsök þess ástands sem leiðir til 

fjármálahruns. Skoðaðar eru mismunandi kenningar um fjármálakreppu með hliðsjón af 

kenningum Hyman P. Minsky, Reinhart og Rogoff, og að lokum Adair Turner. Orsakir og 

afleiðingar hruns sem átti sér stað haustið 2008 eru síðan skilgreindar. Í seinni hluta 

ritgerðarinnar er byrjað á því að fara yfir helstu einkenni íslenska vinnumarkaðarins og 

helstu þætti sem höfðu áhrif á íslenska vinnumarkaðinn eftir hrun. Þátttaka á íslenska 

vinnumarkaðnum er mikil, vinnudagar langir, stéttafélagsaðild er mikil og 

vinnumarkaðurinn er sveigjanlegur sem lýsir sér þannig að fyrirtæki geta mætt breytingum í 

umhverfi sínu. Þau geta brugðist við niðursveiflu og það er auðveldara fyrir vinnuveitendur 

að ráða og reka starfsmenn vegna þess að vinnumarkaðurinn er ekki reglubundinn. Miklar 

uppsagnir, aukið atvinnuleysi, minnkandi atvinnuþátttaka, fækkandi vinnustundir, lækkandi 

laun og gjaldþrot fyrirtækja er það helsta sem einkenndi íslenska vinnumarkaðinn eftir hrun.   

Formáli 

Inngangur 

Markmið þessarar ritgerðar er að skoða íslenska vinnumarkaðinn, einkenni hans og hvernig 

hann breyttist eftir hrun. Litið verður sérstaklega á þróun vinnumarkaðarins, 

vinnufyrirkomulag, kynskiptingu á vinnumarkaðnum, atvinnuhætti, skiptingu á 

vinnumarkaðnum, atvinnuleysi, menntunarstig í kjölfar hruns og  að lokum áhrif hruns á 

íslenska vinnumarkaðinn sem átti sér stað árið 2008. Einnig verður skoðað hvernig 

tækninýjungar höfðu áhrif á vinnumarkaðinn og hvernig hnattvæðing hefur haft áhrif á 

framfarir og breytingar sem hafa átt sér stað á vinnumarkaðnum. Leitast er við að svara í 

þessari ritgerð hvernig íslenski vinnumarkaðurinn breyttist eftir hrun og hvort hnattvæðing 

og tækninýjunar hafi haft mikil áhrif á vinnumarkaðinn? Hvernig hefur þróun atvinnuleysis 

verið á Íslandi samanborið við önnur kreppulönd eins og Írland, Spán og Grikkland.    

Í upphafi ritgerðarinnar er farið yfir helstu skilgreiningar á vinnu og vinnumarkaði og 

hvernig viðhorf og fyrirkomulag vinnu hefur breyst í gegnum tíðina. Einnig verður 

atvinnuþátttaka skoðuð og hvernig þróun vinnumarkaðar hefur verið. Ennfremur verður 

skoðað hvort breytingar sem hafa átt sér stað á vinnumarkaði megi rekja til 

hnattvæðingaráhrifa og hvaða breytingar hafa orðið í eðli starfa. Kynjahlutfall er einnig 

skoðað, þar með aukin þátttaka kvenna á vinnumarkaðnum hefur verið mikil og átt 

verulegan þátt í breytingum á atvinnuháttum. Næst er skipting vinnumarkaðarins skoðuð, 

m.a. starfsstéttaskiptingar. Vinnumarkaðurinn er stéttskiptur og einstaklingar sem stunda 

sambærileg störf innan sömu atvinnugreinar, hafa álíka menntun og starfa við lík 

vinnuskilyrði mynda oft eina samstæða stétt og geta haft sambærilega hagmuni innbyrðis. Í 

öðrum hluta verður fjallað um efnahagskreppu og hrunið á Íslandi. Þar verður fjallað um 

megin skýringar og kenningar um efnahagskreppu. Þar verður einnig fjallað um helstu 

ástæður og afleiðingar fjármálahrunsins sem átti sér stað haustið 2008. Í þriðja og síðasta 

hluta verður íslenski vinnumarkaðurinn eftir hrun skoðaður með tilliti til þróunar starfa, 

innflytjenda, atvinnuleysis, áhrifa aukinnar menntunar. Ennfremur hvaða áhrif hrunið hafði á 

Íslendinga, því auknar skuldir fylgdu í kjölfar hrunsins og kaupmáttur heimilanna minnkaði 

eftir hrun krónunnar, vegna þess að launahækkanir drógust verulega aftur úr 

verðlagshækkunum. Að lokum er greint frá áhrifum tækninýjunga og hnattvæðingar á 

vinnumarkaðinn, því veröldin er að verða í auknu mæli einn heimur og markaðir fyrir vörur 

og þjónustu eru sífellt að stækka. Með nýrri tækni þróast og breytist vinnumarkaðurinn. 

1. Vinnumarkaðurinn og skilgreiningar 

 

1.1. Vinnumarkaður 
Vinnumarkaður vísar til markaðar þar sem atvinnurekendur leita eftir vinnuafli gegn 

greiðslu og einstaklingar bjóða starfskrafta sína fyrir ákveðin laun. Á vinnumarkaðnum er 

lögmál framboðs og eftirspurnar sem þróast af efnahagsástandi hverrar þjóðar. 

Vinnumarkaðurinn er flókinn, í stöðugri þróun og ólíkur eftir löndum en afskipti 

ríkisvaldsins eru mismikil. Vinnumarkaðurinn stjórnast af hefðum og löggjöf, hagsmunum 

og samtökum launafólks og atvinnulífs. Vinnulöggjöfin segir til um vinnutíma, orlof, 

lágmarkskaup, uppsagnarfrest, veikindaákvæði og frídaga (Garðar Gíslason, 2001). 

Vinnumarkaðurinn er svæði atvinnurekenda og launafólks. Reglur vinnumarkaðarins eru 

settar í lögum og kjarasamningum, þær segja til um skyldur vinnuveitenda og starfsmanna. 

Vinnumarkaðurinn skiptist í opinberan og almennan vinnumarkað. Mismunandi lög og 

reglur gilda um almennan og opinberan vinnumarkað. Á opinberum vinnumarkaði eru 

fyrirtæki og stofnanir í eigu ríkis og sveitarfélaga, einnig félaga eða stofnana sem veita 

opinbera þjónustu. En á almennum vinnumarkaði starfa fyrirtæki í eigu einkaaðila og 

hlutafélaga (Ísland, e.d). 

Íslenskur vinnumarkaður er töluvert sveigjanlegur og launin virðast sveigjanleg í 

samanburði við önnur lönd. Hreyfanleiki á vinnumarkaðnum hefur áhrif á það hversu 

sveigjanlegur vinnumarkaðurinn er (Seðlabanki Íslands, e.d). Vinnumarkaðurinn á Íslandi er 

frábrugðinn vinnumarkaði annarra ríkja að því leyti að hann er lítill, en sem dæmi voru 

einungis 180.000 manns á vinnumarkaðnum árið 2007. Flestir á íslenskum vinnumarkaði eru 

með aðild að stéttarfélagi, ólíkt því sem gerist annars staðar þar sem einungis hluti fólks á 

vinnumarkaði er í stéttarfélögum. Ísland er ofarlega á lista þegar kemur að tekjum 

samanborið við önnur lönd og skýringin á þessu er að hluta til komin vegna mikillar 

atvinnuþátttöku og langs vinnutíma (Katrín Ólafsdóttir, 2008). 

Á sveigjanlegum vinnumarkaði er unnið að því að halda atvinnuleysi í lágmarki og 

vinnuafl flyst þangað sem þörf er fyrir það. Eftir því breytast tekjurnar stöðugt til að 

viðhalda fullu atvinnustigi. Sveigjanleiki vinnumarkaðar bendir einnig til þess hvernig tekjur 

og atvinnustig bregðast við breyttum aðstæðum á vinnumarkaði. Í þessu samhengi skipta 

stéttarfélög og gerð kjarasamninga miklu máli. Notaðir eru nokkrir mælikvarðar til að meta 

sveigjanleika vinnumarkaðar. Með stofnanaumhverfi vinnumarkaðarins er átt við lög og 

reglur um vinnumarkað eins og hversu auðvelt er að ráða fólk og reka, skattlagningu 

atvinnutekna, almanna – og atvinnuleysistrygginar, menntakerfi og möguleika til menntunar. 

Stéttarfélög og formgerð kjarasamninga eru einnig hluti af stofnunum vinnumarkaðarins. 

Markmið með setningu laga og reglna um vinnumarkað er að leiðrétta það sem getur varðað 

atvinnuöryggi, launasetningu og atvinnuleit. Sem dæmi getur bætt atvinnuöryggi aukið 

áhuga launþega á að taka þátt í starfsþjálfun og þar með aukið framleiðni (Katrín Ólafsdóttir, 

2008).  

1.2. Hvað er vinna? 
Hægt er að skilgreina hugtakið vinna út frá launuðum og ólaunuðum störfum. Atvinna er 

vinna sem er gerð til skipta við vinnulaun eða mánaðarlaun. Í öllum menningarsamfélögum 

er vinna undirstaðan í hagkerfinu. Einstaklingar hugsa oft að vinna sé bara launuð vinna en 

það er ofmetin skoðun. Ólaunuð vinna eins og heimilisstörf, umönnun ættingja, gera við 

sinn eigin bíl og viðhald húsnæðis er stór þáttur í lífi margra einstaklinga og býr til framlag 

fyrir áframhaldandi samfélög. Sjálfboðaliðastarf er annað form á vinnu sem skiptir miklu 

máli fyrir félagslegt hlutverk (Giddens, 2009). Vinna er hornsteinn velferðar og það er í 

vinnu sem þjóðir búa til þau verðmæti sem standa undir efnahagslegum lífsgæðum 

samfélagsins. Vinnan er einnig lífsgæði í sjálfri sér. Störf almennt eru mismunandi og 

misáhugaverð hverjum og einum einstaklingi. Sum störf eru örvandi og áhugaverð, en önnur 

eru einhæf. Einnig bjóða sum störf upp á mikil samskipti meðan önnur kalla á 

einmannaleika og einveru. Munur er á milli einstaklinga hvaða hlutverki vinnan gegnir í lífi 

þeirra. Vinna í augum sumra einstaklinga getur talist nauðsynleg og eitthvað sem fólk leggur 

á sig til að eignast það sem telst til nauðsynjar. Einnig getur vinnan í augum annarra verið 

lykilþáttur í tilverunni (Kolbeinn Stefánsson, 2012). 

Vinna skiptir miklu máli í lífi flestra einstaklinga bæði fyrir sjálfsmynd, líðan og ekki síst 

efnahag. Vinnan mótar hvern dag og hefur áhrif á hvenær við vöknum, hvar við dveljum, 

hverja við hittum og hvernig við skipuleggjum framtíðina. Vinnan raðar okkur í stéttir og 

þjóðfélagshópa. Einnig hefur vinnan áhrif á það hvernig fólk lítur á okkur (Guðbjörg Linda 

Rafnsdóttir, 2009). Vinna er staður þar sem einstaklingar afla félagslegra tengsla, 

sjálfsvirðingar og koma reglu á hversdagslífið (Kolbeinn Stefánsson, 2012). 

Vinna felur í sér fullt eða hlutastarf sem inniheldur samning sem er með reglulegum 

greiðslum á launum fyrir þann tíma og vinnu sem ynnt er af hendi. Greiðsla getur verið í 

formi peninga sem ákveðnir eru fyrirfram í samræmi eða í tengslum við tíma og framleiðslu. 

Það er hluti af markaðskerfinu að framleiðslufyrirtæki séu í einkaeign, með það sjónarmið í 

huga að búa til gróða og að allt kosti, þar með talið vinnuafl. Vinna vísar til alhæfðrar leiðar 

til starfa og sem uppfyllir þarfir mannsins til að lifa af. Vinna einstaklinga á 

atvinnumarkaðnum er sífellt að aukast og verður sífellt mikilvægari þar sem það er megin 

uppspretta tekna (Edgell, 2012). Það má segja að vinna sé einn af mikilvægustu þáttum í lífi 

einstaklings. Fólk eyðir stórum hluta ævi sinnar í vinnu, enda spilar vinnan stóran þátt í 

menningu og sjálfsmynd hvers einstaklings (Garðar Gíslason, 2001).     

Vinna kennir okkur á ýmislegt í lífinu, veitir hverjum og einum reynslu til að læra að 

verja sig, veitir sjálfstæði til að hafa stjórn á lífinu og vera undirbúinn til að takast á við lífið. 

Peningar sem unnið er fyrir með vinnu eru leið til að byggja upp sjálfstæði (Liebel, 2004). 

Það má segja að vinnan sé miðpunktur í menningu flestra nútímaþjóða. Vinnusemi og 

dugnaður eru almennt taldir vera æskilegir eiginleikar, ekki einungis vegna efnahagsins 

heldur einnig út af félagslegum, siðferðislegum og sálfræðilegum ástæðum. Jákvæð afstaða 

til vinnu og vinnuvilji hefur haft mikla þýðingu fyrir framþróun þjóða. Án framtakssemi, 

þrautseigju og dugnaðar verður engu áorkað (Stefán Ólafsson, 1996). 

Skilgreining Hagstofunnar á vinnu er hvers konar vinna gegn gjaldi í formi peninga eða 

annarra fríðinda. Ólaunuð vinna er skilgreind sem vinna þegar unnið er við eigið fyrirtæki, 

fjölskyldu eða byggingu á eigin íbúðarhúsnæði. Að vinna á eigin heimili ólaunað eða að taka 

þátt í sjálfboðaliðastarfi telst ekki vera atvinna. Hagstofan skilgreinir vinnu á tvennan hátt: 

Annars vegar til framleiðslu fyrir markað sem er launuð vinna. Hins vegar getur vinna 

einnig verið til eigin neyslu og oft á tíðum er slík vinna ólaunuð (Hagstofa Íslands, e.d). 

1.3. Viðhorf til vinnu og vinnufyrirkomulag 
Viðhorf til vinnu hafa breyst mikið í gegnum tíðina. Ein elsta ritaða heimildin um 

vinnuviðhorf er skráð af Grikkjum. Í Grikklandi hinu forna var vinnan almennt litin 

hornauga, þjóðfélagið stéttaskipt og í hugum Grikkja voru viðfangsefni manna misjafnlega 

virðuleg. Hagnýt störf við framleiðslu eða viðskipti voru aðeins ætluð hinum óæðri stéttum, 

þrælum og útlendingum. Viðhorf frumkristninnar gagnvart vinnu voru neikvæð. Eftir fall 

Rómarveldis breyttist sjónarmið innan kristninnar nokkuð og sú setning að líkamleg vinna 

væri af hinu góða náði smám saman útbreiðslu. Vinnan þótti gagnleg til sáluhjálpar og til að 

forða mönnum frá freistingum. Það var talið Guði þóknanlegt að menn legðu nokkuð á sig 

til að hjálpa fátækum. Tómas frá Akvínó hafði mest áhrif á viðhorf og heimsmynd 

kristninnar á miðöldum. Hann sótti efnið sitt í rit Aristótelesar um skipan mannheimsins og 

þar fékk hann hugmyndir um stéttaskiptingu manna og starfa. Yfirleitt var mönnum skipað í 

stétt til lífstíðar og stéttarstaða gekk oftast frá föður til sonar. Segja má að guðfræðin hafi 

mótað afstöðu manna til vinnunnar í þjóðfélagsskipan miðalda. Efnahagsleg sjónarmið 

einstaklings voru ekki ráðandi enda þurftu menn að vinna til þess að eignast eitthvað. 

Vinnan var aðeins liður í almennum skyldum manna við boðskap kaþólskunnar. Vinnunni 

var jafnvel beitt í refsingarskyni, enda var ekki litið á hana sem gefandi. Sum störf voru 

nauðsynleg og það að menn skyldu vinna mikið til þess að afla sem mest af tekjum var 

víkjandi í heimsmynd miðalda. Engin andleg umbun var fyrir viðbótarvinnu og 

umframframleiðslu var ekki hægt að koma í verð hjá öðrum nema af skornum skammti. Það 

má sjá á tímum hins forna að trúarleg viðhorf og ríkjandi heimsmynd manna héldu aftur af 

vinnusemi, hagvexti og veraldlegum viðskiptum (Stefán Ólafsson, 1996). 

Weber gerði brautryðjendarannsókn sem hafði mikil áhrif á skilning á vinnuviðhorfum og 

vinnumenningu þjóða. Hann rakti upphaf markaðsþjóðfélagsins til hegðunar og trúarbragða 

mótmælenda í norðvestur Evrópu, þá sérstaklega kalvínista (Ingi Rúnar Eðvarðsson, 2004). 

Megin uppspretta af skynsamlegu viðhorfi til vinnu sem umbreytti efnahagslegu og 

félagslegu lífi, var mótmælendatrúin. Í samræmi við trúarbrögð Kalvinismans vinnur fólk 

mikið og sinnir erfiðum störfum til að afla peninga og efnahagslega var hugarfarið í anda 

nútíma kapítalisma. Einstaklingar vinna mikið til að þókast Guði og til að sanna virði sitt 

fyrir sér sjálfum og öðrum í hópnum. Einnig átti að fara sparlega með eigur sínar og, lifa 

meinlætalífi (Edgell, 2012). 

 Karl Marx leitaðist við að útskýra félagslegar beytingar í kjölfar iðnbyltingar og voru 

hugmyndir hans í andstöðu við aðra fræðimenn. Hann vildi draga úr félagslegum ójöfnuði 

og koma á réttlátara samfélagi. Eitt af megin hugtökum Marx var stétt en það vísar til 

lagskiptrar röðunar á einstaklingum og hópum innan samfélagsins. Stéttaátök er það sem 

leiðir til breytinga. Þessvegna sagði Marx að stéttaátök hefðu einkennt öll þekkt samfélög á 

flestum tímaskeiðum mannkynsins (Garðar Gíslason, 2000). 

María J. Ammendrup gerði rannsókn á viðhorfi Íslendinga til vinnunnar á árunum 1987-

97 og komst að þeirri niðurstöðu að Íslendingar hafa lengið talið vinnuna mikilvægan hlut í 

lífinu (Ingi Rúnar Eðvarðsson, 2004). Árið 1990 töldu 91,5% landsmanna vinnuna vera 

mjög eða frekar mikilvæga. Einnig kom fram kynjamunur í rannsókninni. Vinnan var ekki 

talin eins miðlæg í lífi kvenna, enda er og hefur verið hefð fyrir því að konur annist 

fjölskyldu og heimili frekar en karlar. Karlar eiga frekar til með að vinna mikið og telja það 

mikilvægt (Ingi Rúnar Eðvarðsson, 2004). 

Vinnan er miðlæg í hverri kenningu um framfarir og framfarir verða ekki til af sjálfu sér. 

Það er vinnumenningin sem er drifkraftur hverrar þjóðar sem búa þarf farveg með viðskipta- 

og samfélagsmenningu (Stefán Ólafson, 1996).      

Lög eru í gildi um vinnutíma. Í hverri viku skulu ekki vera fleiri en 40 dagvinnutímar og 

vinna skal þá tíma á virkum dögum vikunnar. Heimilt er að semja um minni vinnuviku. 

Unnið er að jafnaði 8 klukkustundir í dagvinnu á degi hverjum frá mánudegi til föstudags. 

Leyfilegt er að semja um tilfærslu á dagvinnutímum, þannig að dagvinnutímar verði fleiri á 

tilteknum árstímum og færri á öðrum. En það er aðeins leyfilegt að vera með að meðaltali 48 

klst. á viku en ekki fleiri (skv. reglugerð ESB sem hér gildir). Langir vinnudagar geta valdið 

streitu og aukið árekstra vinnu og heimilis, einnig getur það dregið úr afköstum vinnunnar 

(Kolbeinn Stefánsson, 2012). Heimilt er að semja um vaktavinnu en vinnufyrirkomulag þess 

skal miða við ekki fleiri en 40 klst. í dagvinnu á viku. Matartími á hverjum degi skal ekki 

vera skemmri en 30 mínútur en hann telst ekki til vinnutíma. Kaffihlé telst til vinnutíma en 

fjöldi og lengd fer eftir samkomulagi aðila (Alþingi, 2014). 

1.4. Þátttaka á vinnumarkaði 
Með atvinnuþátttöku er átt við alla þá sem eru virkir á vinnumarkaðnum. Með því er átt við 

þá sem eru í launuðu starfi og þá sem eru atvinnulausir, enda eru atvinnulausir tilbúnir til að 

taka við starfi sem þeim býðst. Einstaklingar sem eru óvirkir eru þeir sem ekki eru með 

vinnu og sækjast ekki eftir vinnu, til dæmis öryrkjar, eftirlaunaþegar og heimavinnandi 

einstaklingar. Atvinnuþátttaka er mæling á framboði á vinnuafli í samfélaginu (Kolbeinn 

Stefánsson, 2012). 

Á Íslandi er þátttaka á vinnumarkaði mikil og á það við um bæði kynin. Hefðbundinn 

vinnudagur hjá Íslendingum er langur vinnudagur og margir hætta ekki að starfa fyrr en 

seint á ævinni. Með atvinnuþátttöku er átt við heildarfjölda fólks á vinnumarkaði hvort sem 

viðkomandi er í atvinnuleit eða í vinnu. Atvinnuþátttaka er mismikil eftir aldurshópum.  

Íslendingar eru með hærri eftirlaunaaldur en flest nágrannaríki. Meirihluti fólks á aldrinum 

55 til 64 ára á Íslandi er á vinnumarkaðnum. Hlutfallsleg þátttaka 70 ára og eldri á 

vinnumarkaði er hærri á Íslandi en annarsstaðar (Katrín Ólafsdóttir, 2008).  

Hagstofan skilgreinir atvinnuleysi á þann hátt að atvinnulausir eru þeir sem ekki eru í  

starfi og geta hafið störf innan tveggja vikna, auk þess að uppfylla eitthvert eftirfarandi 

skilyrða: hafa verið virkir í atvinnuleit síðastliðnar fjórar vikur og að viðmiðunarviku 

meðtalinni. Hafa fundið starf sem byrjar seinna, samt sem áður ekki síðar en innan þriggja 

mánaða. Bíða eftir að vera kallaðir til vinnu (Hagstofa Íslands, e.d).  

Töluverð vandamál fylgja í kjölfar atvinnuleysis. Lífskjör versna, einmannaleiki eykst og 

atvinnulausir missa sjálfsvirðingu og sjálfsöryggi. Til þess að draga úr versnandi lífskjörum 

atvinnulausra einstaklinga greiðir ríkið út atvinnuleysisbætur. Þeir sem eiga rétt á slíkum 

bótum er það fólk sem hefur verið í vinnu og aflað ákveðinnar upphæðar. Einnig gengst 

ríkið (Vinnumálastofnun) fyrir stuðningi til að efla vinnuþátttöku atvinnulausra, með 

svokölluðum vinnumarkaðsúrræðum. Orsakir atvinnuleysis geta verið margvíslegar og geta 

tengst hagsveiflum, skipulagsbreytingum eða breyttum framleiðsluaðferðum (Garðar 

Gíslason, 2001). Á sveigjanlegum vinnumarkaði er gert ráð fyrir því að getumiklir 

einstaklingar fái vinnu við hæfi í stað þess að vera á atvinnuleysiskrá (Katrín Ólafsdóttir, 

2008). 

1.5. Þróun vinnumarkaðar  
Eitt af megin markmiðum efnahagsstefnunnar á Íslandi frá eftirstríðsárunum og fram undir 

1990 var að tryggja frið á vinnumarkaðnum og tryggja að atvinna sé fyrir hendi. 

Kjarasamningar voru gerðir og urðu miklar launahækkanir. Ríkisstjórnin ákvað í kjölfar þess 

að fella gengi krónunnar til að aðlaga kaupmáttinn. Þetta leiddi af sér verðbólgu og hefur 

haft þær afleiðingar að kaupmáttur tekna hefur sveiflast í gegnum tíðina. Árið 1990 var 

gerður þjóðarsáttarsamningur af aðilum vinnumarkaðarins sem ætlaður var til að ná 

verðbólgu niður. Í samningnum var gert ráð fyrir litlum launahækkunum svo að 

efnahagsumhverfið héldist hagstætt. Þjóðarsáttarsamningurinn var gerður á tímum stöðnunar 

í íslenska hagkerfinu. Samningurinn var framlengdur nokkrum sinnum og verðbólgan 

hjaðnaði hratt og litlar sem engar launahækkanir áttu sér stað. Viðhorf stéttarfélaganna 

breyttust með tilkomu þjóðarsáttarsamninganna. Áður fyrr var krafist hækkunar nafnlauna 

en nú snéru stéttarfélögin sér að því í meira mæli að einbeita sér að aukningu kaupmáttar 

(Katrín Ólafsdóttir, 2008). 

Breytt skilyrði eru á vinnumarkaði sem má rekja til hnattvæðingaráhrifa sem hefur leitt til 

breyttra aðstæðna fyrir launafólk á vinnumarkaði. Þar má nefna aukna atvinnuþátttöku 

kvenna, en þær ganga síður í launþegafélög en karlar, aukinn vöxt þjónustugreina í 

atvinnulífinu, fjölgun fjölþjóðlegra stórfyrirtækja, fjölgun smáfyrirtækja, fjölgun 

sérfræðinga og sjálfstætt starfandi aðila í atvinnulífinu. Þá hafa einnig orðið breytingar í 

formi vinnu. Launþegahreyfingar verða fyrir nýjum aðstæðum eins og breyttum starfsháttum 

og breyttu hlutverki gagnvart meðlimum og samfélaginu. Harðari samkeppnisaðstæður og 

auknar kröfur um hagræðingu og framleiðsluaukningu. Þetta leiðir til fækkunar starfsfólks 

og meira álag er á þá sem eftir eru í vinnu (Stefán Ólafsson og Kolbeinn Stefánsson, 2005). 

Ein stærsta breytingin á vinnumörkuðum í þróuðu ríkjunum er aukin þátttaka kvenna í 

launaðri vinnu. Þessi breyting hófst á sjötta og sjöunda áratugnum og jókst fram um 1980. 

Þetta leiddi einnig til framboðs hlutastarfs sem er nýtt form á vinnu sem gripið er til með það 

markmið að auka sveigjanleika atvinnulífs. Framboð hlutastarfa hefur aukist í þróuðu 

ríkjunum á síðustu áratugum (Stefán Ólafsson og Kolbeinn Stefánsson, 2005). 

1.6. Konur og karlar á vinnumarkaðnum 
Kynskiptur vinnumarkaður hefur lengi verið talið mikið vandamál á Vesturlöndum. 

Kynskiptingin dregur úr sveigjanleika markaðarins, viðheldur hugmyndum um eðlislæg 

einkenni karla og kvenna og er líklegast ein af megin ástæðum viðvarandi launamunar karla 

og kvenna. Í flestum vestrænum og norrænum ríkjum hefur þróunin verið sú að störfum þar 

sem karlar eru í meirihluta fækkar en engin eða lítil breyting verður á störfum þar sem konur 

eru í miklum meirihluta. Á Íslandi eru leiksskólakennsla og hjúkrun góð dæmi um störf sem 

eru kynskipt því konur eru í miklum meirihluta í þessum störfum. Tilraunir hafa verið gerðar 

á Íslandi til að fjölga körlum í kvennastörfum en þær hafa verið fáar og skammlífar. 

Pólitískar umræður um þennan þátt hafa verið litlar sem engar (Ingólfur V. Gíslason, 2011). 

Aukin atvinnuþátttaka kvenna er ekki einungis stór söguleg breyting í atvinnuháttum sem 

eru að umbreyta reynslu af launaðri vinnu. Hún hefur einnig átt þátt í að breyta tengslum 

kynja og samböndum í samfélögum. Náttúran, samstarfið og útbreiðsla ábyrgðar hefur tekið 

breytingum. Launuð vinna í vestrænum samfélögum var yfirgnæfandi hjá karlmönnum 

síðustu áratugi. Þó svo að ástandið hafi breyst og tekið róttækum breytingum hafa fleiri 

konur fært sig inn á atvinnumarkaðinn. Á flestum svæðum heims í dag eru konur að minnsta 

kosti helmingur af vinnuaflinu. Það sem hafði hvað mest áhrif á það að konur fóru í auknum 

mæli inn á vinnumarkaðinn var í fyrstu að starfskrafta vantaði á árum bæði fyrri og seinni 

heimsstyrjaldarinnar. Á stríðsárunum voru konur í margvíslegum störfum sem karlarnir 

höfðu áður gengt á meðan karlarnir voru í stríði en þegar karlarnir snéru aftur heim úr stríði 

yfirtóku þeir flest störfin sín aftur. Á árum seinni heimstyrjaldarinnar breyttist kynjaskipting 

vinnunar þó á áhrifamikinn hátt (Giddens, 2009). 

Það eru margar ástæður fyrir því af hverju bilið á milli tíðni efnahags starfa karla og 

kvenna hafi verið að lokast á undanförnum árum. Efnahagslegur þrýstingur á heimilishaldi 

og aukning atvinnuleysis hjá karlmönnum varð til þess að fleiri konur sóttust eftir launuðu 

starfi. Mörgum heimilum nú til dags finnst innkoma hjá báðum aðilum nauðsynleg til að lifa 

góðu lífi (Giddens, 2009).  

Staða kvenna á vinnumarkaði er ólík milli landa. Í flestum vestrænum samfélögum hefur 

þróunin leitt í áttina að aukinni vinnumarkaðsþátttöku kvenna. Þróunin er meðal annars 

komin af samfélagsbreytingum frá fyrirvinnuskipuninni, þar sem hlutverk karla er að afla 

tekna en hlutverk kvenna að annast heimilið og börnin. Þetta færist yfir í það fyrirvinnu 

fyrirkomulag að bæði karlar og konur afla tekna og sinna umönnunarhlutverki. Samt sem 

áður verja karlar meiri tíma í launavinnu en konur í heimilisstörf og umönnun barna 

(Kolbeinn Stefánsson, 2012). Eitt af megineinkennum íslensks vinnumarkaðar samanborið 

við Evrópu í heild er mikil atvinnuþátttaka kvenna (Ingólfur V. Gíslason, 2011). 

Atvinnuþátttaka kvenna á Íslandi er með því mesta sem gerist meðal OECD landanna eða 

um 78% árið 2010 og unnu konur að meðaltali 34,8 stundir á viku. Atvinnuleysið í landinu 

hefur verið tiltölulega lítið fram til ársins 2008 þegar efnahagshrunið varð. Þá jókst 

atvinnuleysi til muna. Konur eru orðnar fjölmennar í helstu menntastofnunum landsins og 

eru þær í meirihluta meðal stúdenta. Þó svo að konur séu í meirihluta útskrifaðra nemenda 

eru ekki merki um aukna hlutdeild kvenna við stjórnun einkafyrirtækja (Guðbjörg Linda 

Rafnsdóttir, 2011; Ingólfur V. Gíslason, 2011).   

Þegar þróun á fjölda vinnustunda karla og kvenna er borin saman kemur í ljós að það er 

ekki einsleitt. Fram að árinu 2000 eru vinnustundir karla nokkuð stöðugar en eftir það 

fækkar þeim úr 50,9 klukkustundum á viku í 46,2 klukkustundir árið 2008. Á meðal kvenna 

er hins vegar þróunin öfug, þegar kemur að vinnustundum. Á árinu 1991 voru vinnandi 

konur að meðaltali 34,5 klukkustundir í vinnu á viku en árið 2008 voru klukkustundirnar 

orðnar 35,8. Á heildina litið hefur dregið úr umfangi vinnunar í lífi karla, sem skýrist fyrst 

og fremst af minni vinnutíma. Umfang launavinnu kvenna hefur aukist, sem skýrist bæði af 

aukinni vinnumarkaðsþátttöku og lengri vinnutíma (Kolbeinn Stefánsson, 2012). 

1.7. Skipting á vinnumarkaði 
Stéttarfélög eru félög launafólks og meginmarkmið þeirra er að gæta hagsmuna og réttinda 

launafólks í sinni stétt. Meðlimir stéttarfélaga greiða félagsgjöld. Stéttarfélög veita fólki 

upplýsingar um kjaramál, aðstoð við útreikninga á launum, styrki til að sækja um  nám, 

heilsueflingu og fleira. Það er fjöldi séttarfélaga sem starfa um allt land (Áttavitinn, 2012). 

Stéttarfélag var stofnað í þeim tilgangi að vinna sameiginlega að hagsmunamálum 

verkalýðsstéttarinnar og launþega (Alþingi, 1999). Í íslensku atvinnulífi eru atvinnurekendur 

og launafólk meginstéttir, báðir þessir aðilar mynda hagmunasamtök. Hlutverk stéttarfélaga 

er að gæta hagsmuna félagsmanna sinna. Samið er um vinnufyrirkomulag, laun og 

vinnutíma. Vinnumarkaðurinn er stéttskiptur vegna þess að fólk sem stundar sömu 

atvinnugrein myndar eina stétt, til dæmis verslunarstétt, sjómannastétt og verkalýðsstétt 

(Garðar Gíslason, 2001). 

Karl Marx og Max Weber eru með ólíkar skoðanir á hugtakinu stétt og fara ólíkar leiðir 

við að skilgreina stétt. Karl Marx vildi meina að fyrst færi hin ráðandi stétt og að henni 

tilheyrðu eigendur atvinnufyrirtækja (lénsherrar, þrælahaldarar, fjármagnseigendur). Sú stétt 

sem var undir í augum Marx voru verkamenn, leiguliðar og þrælar. Mikil mismunun var 

milli stétta, þar sem að ráðandi stéttin naut verka undirstéttarinnar, með því sem Marx 

kallaði „arðrán”. Verkamennirnir skiluðu meiri verðmætum en þeir fengu sjálfir í sinn hlut 

og eigendur atvinnufyrirtækjanna fengu gróðann. Að mati Marx var það mismunun sem 

einkenndi undirstéttina og var meginorsök stéttaátakanna sem fylgt hefur í samfélögum 

manna (Garðar Gíslason, 2001). Max Weber skilgreinir stéttir sem hóp fólks sem á 

sameiginlega hagsmuni enda býr það við svipaðar efnahagslegar aðstæður, bæði hvað varðar 

eignir og vinnumarkaðsstöðu. Aðal áherslan er á aðgreiningu ólíkra stétta launþega fremur 

en að aðgreina eignafólk og launþega (Kolbeinn Stefánsson, 2013). Max Weber vildi lýsa 

félagslegum mismun með þremur tengdum eða aðskildum þáttum. Með pólitískri stöðu eða 

valdi, efnahagslegri stöðu eða auði, félagslegri stöðu eða virðingu. Weber skilgreindi það 

þannig að sami maður getur verið hvort tveggja í senn, valdamikill en fátækur eða ríkur en 

verið með litla virðingu, eða notið virðingar og verið fátækur. Í stað þess að spyrja hvort sé í 

hærri stétt er hægt að lýsa stöðu einstaklings með þessum þremur þáttum sem Weber notar. 

Sem dæmi getur unglingur verið með hærri efnahagslega stöðu en prófessorinn sem hefur 

hærri pólitíska og félagslega stöðu, en samt sem áður tilheyrðu þeir báðir sömu stéttinni, það 

er að segja stétt launþegans að mati Webers (Garðar Gíslason, 2001). 

2. Skilgreiningar á efnahagskreppu og hrunið á Íslandi 

 

2.1. Hvað er efnahagskreppa? 
Kreppu er hægt að skilgreina á ýmsu vegu. Ein skilgreining gerir ráð fyrir því að 

landsframleiðsla hafi dregist saman í tvo ársfjórðunga samfellt til að hægt sé að að tala um 

kreppu. Kreppa er alvarlegt og langvarandi samdráttarskeið þar sem hagvöxtur hefur verið 

neikvæður í tvo ársfjórðunga samfellt (Viðskiptablaðið, 2008). Einkenni kreppu lýsa sér 

meðal annars í því að vextir hækka, tekjur hins opinbera lækka, skuldsöfnun eykst sem leiðir 

til niðurskurðar í velferðarþjónustu og þjónustu (Þorgerður Einarsdóttir, 2010). Efnahagsleg 

og félagsleg áhrif kreppunnar ná um allan heim vegna þess hversu nánum böndum hagkerfi 

allra ríkja eru tengd hvert öðru. Þörf er fyrir því að endurbæta umgjörð og skipan 

fjármálakerfisins víða um lönd og á alþjóðavettvangi en ekki einungis á Íslandi 

(Atvinnuvegaráðuneytið, 2012).  

Skilgreiningin á fjármálakreppu nær hrundruði ára aftur í tímann. Megin orsökin er 

óhófleg skuldasöfnun og eyðsla fjármuna, sem leiðir til sveiflna með ofþenslu og síðan til 

hruns þegar óhófið verður sem mest. Því byrjar fjármálakreppa með óhóflegri peninga 

notkun og er það meginorsök sem veldur fjármálahruni (Taylor, 2009). Fjármálakreppa er 

alvarlegasta birtingarmynd fjárhagslegs óstöðugleika. Brestur af þeim toga hefur alvarlegar 

afleiðingar og slíkur óstöðugleiki eykur óvissu, minnkar virkni fjármálakerfisins og dregur 

úr fjárfestingu og hagvexti. Fjármálakreppa og óstöðugleiki er samfélagsvandi (Seðlabanki 

Íslands, 2005). Algengt er að skilgreina kerfisbundna kreppu sem hrun greiðslukerfisins (Jón 

Daníelsson og Gylfi Zoega, 2009). Gjaldmiðlakreppa og fjármálakreppa lýsir sér meðal 

annars í að stór hluti fyrirtækja hefur átt erfitt með að fjármagna sig. Oftast nær hefur það 

leitt til vanskila eða gjaldþrots. Bankarnir halda í lausafé sitt og veita sem fæst útlán, 

sérstaklega í erlendri mynt sem hefur valdið mörgum fyrirtækjum erfiðleikum 

(Viðskiptablaðið, 2008). Afleiðingar kreppunnar leiða til ástands þar sem dregur úr þróun 

sem var þegar til staðar. Algengt er að kreppa komi harðar niður á körlum en konum, að 

minnsta kosti í upphafi hennar vegna þess að karlar eru líklegri en konur til að starfa í 

atvinnugreinum sem verða fyrst fyrir barðinu á samdrættinum. Afleiðingar kreppu geta 

einnig haft áhrif á það hvernig hlutirnir þróast í kjölfarið (Kolbeinn Stefánsson, 2012). 

Hyman P. Minsky sýndi fram á að aukið frelsi á fjármálamarkaði og aðgengi að lánsfé 

leiðir til aukinnar bjartsýni, fjárfestinga og getur jafnvel leitt til umfangsmikils brasks sem 

eykur áhættur og ógnar stöðugleika. Þensla eykst með auknum gróða og leiðir til ójöfnuðar, 

því það er einkum aðilar úr yfirstéttinni sem taka þátt í fjármálabraski og hagnast mikið á 

uppsveiflunni (Stefán Ólafsson, október 2013). Líkanið sem Hyman P. Minsky þróaði 

hjálpar til við að útskýra og skilja fjármálakreppur í Bandaríkjunum, Bretlandi og á öðrum 

nútímalegum mörkuðum í heiminum. Minsky trúði því að aukið framboð og afhending lána 

á velsældar tíma í efnahagskerfinu leiddi af sér veikburða fjármálakerfi sem jók líkurnar á 

kreppu. Minsky gaf til kynna að atburðir sem leiddu til upphafs kreppunnar væru oft 

sprottnir af nýjungum, tækninýjungum eða nýjungum á fjármálamarkaði (Kindleberger og 

Aliber, 2011). Hyman P. Minsky þróaði ákveðið módel um það hvernig kreppur myndast og 

þróast. Þar setur hann þróun á lánsfjárframboði í aðalhlutverk, sem eykst í uppsveiflu en 

dregst saman í kreppu, með tilheyrandi mögnun óstöðugleika. Á uppgangstímum er bjartsýni 

um framtíðina og von um hagnað hjá fjárfestum sem leiðir til þess að aukinn vilji verður hjá 

einstaklingum til að taka lán. Bjartsýni fjárfesta fór að minnka þegar hagkerfið fór smám 

saman að hægja á sér. Lánsfjármagn sem dregst saman í samdrætti og eykst í uppsveiflu 

leiðir til fjármálaskipulags sem er veikt og er þá líklegra að allt fari úr skorðum og 

fjármálakreppa skelli á (Minsky, H., 1986). Í kenningum Minsky er hans megin markmið að 

þegar vel gengur í hagkerfinu eru fjárfestar að taka áhættu og því lengur sem góðærið 

stendur yfir því mun meiri áhættu taka þeir. Þegar áhættan sé orðin of mikil, þá geti 

fjárfestar ekki lengur passað skuldbindingar sínar með þeim lánsfjáreignum og tekjum sem 

þeir hafa til þess að kaupa og borga af skuldum. Lánveitendur nota þá tækifærið og krefja 

fjárfesta um endurgreiðslur. Fjárfestar neyðast þá til að selja eignir vegna þess að oft á tíðum 

eru þetta eignir sem ekki hafa verið veðsettar fyrir lánum til þess að hægt sé að greiða lánin 

(Guðmundur Sverrir Þór, 2007).  

Reinhart og Rogoff skilgreina orsakir og afleiðingar fjármálakreppu í ríkum löndum og 

kemur í ljós að markaðir eiga margt sameiginlegt. Afleiðingar fjármálakreppu eiga þrennt 

sameiginlegt. Fyrst er að eignir og fjármunir markaðarins hrynja og eru langvarandi, þ.e. 

eignaverð sem áður voru uppsprengd falla hratt. Annað er víðtækur samdráttur í framleiðslu 

og vinnu (aukið atvinnuleysi). Þriðja er að raunverulegt hlutverk stjórnvalda er að gæta að 

skuldasöfnun sem er við það að springa, þ.e. veita þarf aðhald gegn því að fjármálakerfið 

fari illa afvega (Reinhart og Rogoff, 2009). 

Adair Turner er fyrrverandi formaður breska fjármálaeftirlitsins (FSA) og hefur hann 

fjallað um kreppuna, orsakir, afleiðingar og nauðsynleg viðbrögð við henni. Hann er einn af 

vitrari fræðimönnum Vesturlanda á sviði fjármála. Turner hefur þá skoðun að kapítalisminn 

hafi ekki brugðist við kreppunni heldur hafi ríkjandi viðhorf leitt hann afvega. Turner sakar 

eftirlitsaðila fjármálaeftirlitsins og seðlabanka um það að hafa leyft breytta skipan 

fjármálamarkaða, sem gerði það að verkum að bankarnir gátu skuldsett sig meira en áður 

raunar allt of mikið. Segja má að þróun á Íslandi hafi færst í þessa átt, meira en annars staðar 

og leitt til hrikalegra afleiðinga hrunsins. Regluverkið um fjármálakerfið er flókið, 

ómarkvisst og tekst ekki á við nýjungar og undanbrögð markaðsaðila. Bankarnir hafa verið 

skuldsettir langt umfram það sem þeir gátu staðið undir og uppfylltu ekki kröfur um eigið fé. 

Þeir höfðu ekki nægan styrkleika til að takast á við þær sveiflur og áföll sem fylgja kreppu. 

Að mati Adair þyrfti að bæta og efla fjármálaeftirlitið (Stefán Ólafsson, 2013). 

2.2. Hrunið á Íslandi árið 2008 
Ísland er lítið land með íbúafjölda aðeins yfir 300.000 (Oxfam, 2013). Byrjun hruns á Íslandi 

má rekja til hruns hlutabréfamarkaðarins sem átti sér stað haustið 2007 (Stefán Ólafsson, 

október 2013). Eftir það tók við hrun krónunnar í ársbyrjun 2008 og fram eftir vorinu og að 

lokum hrun þriggja stærstu bankanna (Kaupþing, Glitnir og Landsbankinn) sem urðu allir 

gjaldþrota sömu vikuna í október 2008 (Stefán Ólafsson, október 2013; Jón Daníelsson og 

Gylfi Zoega, 2009; Thorgeirsson og Noord, 2013). Traust til stjórnvalda veiktist eftir hrun 

(Stefán Ólafsson, október 2013). Fall bankanna á Íslandi haustið 2008 telst til afdrifaríkustu 

atburða sem hafa átt sér stað í sögu lýðveldisins (Guðni Jóhannesson, 2009). Allir þessir 

atburðir leiddu til kerfisbundinnar kreppu hér á landi þegar greiðslumiðlun innan lands og 

við önnur lönd brást tímabundið. Í kjölfarið hófst ein dýpsta fjármálakreppa sem hefur orðið 

á Vesturlöndum (Jón Danélsson og Gylfi Zoega, 2009). Ísland stundaði óhóflega 

skuldasöfun og stjórnleysi var á peningamálum sem leiddi til hruns (Stefán Ólafsson, febrúar 

2013). Hlutirnir í íslensku fjármálakreppunni gerðust með miklum hraða og gengu lengra en 

annars staðar hefur sést, til dæmis var skuldasöfnun banka og fyrirtækja meiri en annars 

staðar. Skuldasöfnun eykur ofþenslu og áhættur og er eitt helsta einkenni fyrir aðdraganda 

að fjármálakreppu (Stefán Ólafsson, október 2013).  

Bankahrunið á Íslandi er að hluta til orsakað af alþjóðlega óstöðugleikanum sem átti sér 

stað í sparnaði og fjárfestingu sem hefur einnig haft áhrif á mörg önnur lönd (Ólafur 

Halldórsson og Gylfi Zoega, 2010). Erfitt er að horfa fram hjá kreppunni sem átti sér stað á 

alþjóðavísu þegar orsaka bankahruns á Íslandi er leitað. En hrunið átti sér líka innlendar 

orsakir. Íslensku bankarnir voru í höndum aðila sem voru reynslulitlir í nútíma 

bankastarfsemi og leiddi það til þess að gríðarleg skuldsetning fyrirtækja varð samhliða 

örum vexti bankakerfisins. Í raun átti að byggja efnahagslega framtíð landsins á alþjóðlegri 

bankastarfemi án þess að setja nauðsynlegar varúðar- og aðhaldsráðstafarnir. Á endanum 

varð þetta til þess að landið stóð uppi með bankakerfi sem var langtum stærra en íslenska 

ríkið gat stutt við (Jón Daníelsson og Gylfi Zoega, 2009). 

Hrunið skall á í kjölfar stórs bóluhagkerfis sem byrjaði 1998 og var í fyrstu til ársins 

2001. Hagkerfið tók svo sveiflu aftur með mun róttækari hætti árið 2003, þá voru bankarnir 

komnir í fulla einkaeigin vildarvina stjórnvalda (Stefán Ólafsson, október 2013). Margt 

bendir til að fjármálakerfið og stjórnendur fjármálafyrirtækja hafi ekki sinnt verkefnum eins 

og ætlast var til á síðasta áratug. Því má segja að rótin að hruninu sé ofþensla og allt of mikil 

skuldasöfnun. Fyrir hrun var krónan sterk sem hélt aftur af verðbólgu. Þegar íslenska krónan 

féll fór verðbólgan hratt upp. Hrun krónunnar olli því að innfluttar vörur hækkuðu í verði 

(Atvinnuvegaráðuneytið, 2012). Á Íslandi kom fjármálakreppan nokkrum árum eftir 

einkavæðingu banka sem leiddi til minni útlána og dró úr hagvexti með auknum vanskilum. 

Með auknu frelsi fjármagnsmarkaða og aukningu fjármagnsflutnings til og frá útlöndum, líkt 

og Ísland hafði gert árin 2004- 2008, virðist það hafa haft áhrif á kreppuna. Það sem hefur 

drifið það áfram eru aukin útlán og fjármagnsflæði erlendis (Alþingi, 2012). Íslensku 

bankarnir stækkuðu hratt í kjölfar einkavæðingar. Umsvif þeirra jukust á erlendum vettvangi 

og þeir keyptu fjármálafyrirtæki í öðrum löndum, opnuðu útibú og juku alþjóðleg viðskipti 

sín frá höfuðstöðvum í Reykjavík (Ingimundur Friðriksson, 2009). 

Eftir þessa atburðarás hrundi traustið á stjórnvöldum og efnahagslífið sökk í kreppu 

(Stefán Ólafsson, október 2013). Traust til bankanna hefur minnkað án þess að dregið hafi 

úr tryggð viðskiptavina við þá. Nokkrar ástæður eru fyrir þessu, þar á meðal sú staðreynd að 

margir viðskiptavinir bankanna eru fastir í viðskiptum við ákveðinn banka vegna 

skuldbindinga og í kjölfar hruns hefur enginn banki virst betri en annar. Skýringin fyrir því 

að viðskiptavinir skipta ekki um banka er sú að einstaklingar treysta sínum banka betur en 

öðrum (Þórhallur Guðlaugsson og Sandra María Sævarsdóttir, 2013). Með trausti í 

viðskiptum er átt við að annar aðilinn sé tilbúinn að reiða sig á hinn vegna þess að hann beri 

traust til hans. Hægt er að tala um traust til einstaklinga og fyrirtækja í þessu sambandi en 

traust er eitt af lykilatriðum í að byggja upp tengsl við viðskiptavini (Þórhallur Guðlaugsson 

og Friðrik Eysteinsson, 2011).  

Það má segja að hrunið á Íslandi hafi verið eins og flestar erlendar fjármálakreppur, hvort 

sem á við um aðdraganda eða afleiðingar. Frá haustinu 2007 var tímaspursmál hvenær 

blaðran myndi springa. Það sem einkenndi íslensku kreppuna helst var að hlutirnir gerðust 

með miklum hraða og gengu lengra en hefur sést annars staðar. Skuldasöfnun þjóðarinnar og 

þá einkum bankanna og margra fyrirtækja eftir 2002 var meiri en nokkurn tíman hefur áður 

gerst. Oft á tíðum byrja fjármálabólur í kjölfar aukins frelsis á fjármálamarkaði með afreglun 

og nýmælum sem skapar bæði aukið framboð fjármagns og eykur aðgengi að fjármagni. 

Mikil aukning skuldsöfnunar er merki um að fjármálakreppa sé að skella á, ör skuldasöfnun 

magnar ofþenslu, eignaverð hækkar og eykur áhættur. Ef skuldasöfnunin er mikil, þá eru 

þeim mun meiri líkur á að illa fari (Stefán Ólafsson, október 2013). Óvenju ör vöxtur 

íslenska bankakerfisins og ófullnægjandi eftirlit og aðhald er það sem lýsir hruninu. Miklar 

áhættur voru teknar, upplýsingar voru takmarkaðar og villandi (Stefán Ólafsson, janúar 

2014). Þegar fjármálakreppan byrjaði árið 2008 og íslenska krónan féll í verði voru það þrír 

megin bankar, Kaupþing, Glitnir og Landsbankinn, sem tilkynntu það að þeir gætu ekki 

borgað skuldir sínar. Ríkisstjórnin fékk þá lán frá alþjóða gjaldeyrissjóðnum (Oxfam, 2013).  

Frá og með árinu 2000, hefur Ísland í auknu mæli tileinkað sér óheftan kapítalískan 

markað og dregið úr regluverki á fjármálamarkaðnum. Á einum áratug jókst íslenski 

hlutabréfamarkaðurinn um 900% og bankarnir þöndust mikið út og starfssemin færðist 

einnig erlendis. Ári eftir að hrunið skall á virtist lítið hafa breyst. Margir Íslendingar eru 

ennþá djúpt sokknir í skuldafé erlendra lána og eiga enga eða litla von um að borga það með 

krónunni (O´Brien, e.d.). Í kjölfar hrunsins jókst atvinnuleysi mikið, vinnutími styttist og 

atvinnuþátttaka dróst saman (Kolbeinn Stefánsson, 2012).  

Það eru margir þættir sem mögnuðu íslensku kreppuna og gerðu það að verkum að hrunið 

varð stærra en í flestum öðrum löndum. Eftirfarandi eru helstu þættir sem höfðu áhrif: Of 

náinn samgangur stjórnmála og viðskipta til lengri tíma veikti ríkisvaldið og styrkti 

fjármálaöflin og færði meira frelsi til að fara út fyrir rammann. Hröð umskipti frá 

langvarandi ríkisafskiptakerfi til frjálsra markaðshátta frá árinu 1995 sköpuðu nýjar áhættur. 

Misheppilegt var að einkavæða bankana. Það kom í kjölfar aukins frelsis á íslenska 

fjármálamarkaðnum. Nýir eigendur bankanna höfðu ekki reynslu af alþjóðlegri 

fjárfestingabankastarfsemi. Mistök voru gerð í stjórnun peningamála og fjármála almennt 

sem varð til þess að ofþensla magnaðist upp. Mikil samþjöppun eignarhalds í fyrirtækjum, 

bönkum og fjölmiðlum leiddi til þess að áhættur jukust og færði fjármálamönnum og 

atvinnurekendum of mikil völd í samfélaginu (Stefán Ólafsson, október 2013). Kostnaðurinn 

af hruni íslensku bankanna 2008 var mikill og birtist meðal annars í atvinnuleysi, tekjumissi 

og stóraukinni skuldaaukningu heimila, fyrirtækja og stóraukinni skuldaábyrgð ríkisins. 

Erlendir lánshafar íslenskra banka töpuðu einnig miklum fjármunum 

(Atvinnuvegaráðuneytið, 2012). 

Þó svo að upphaf kreppunnar á Íslandi megi rekja til hinnar alþjóðlegu fjármálakreppu þá 

eru rætur hennar dýpri hér á landi. Einnig er margt sem gerði kreppuna verri á Íslandi sem 

rekja má til sögu íslenska hagkerfisins og stofnun þess. Íslenska hagkerfið hefur verið 

miðstýrt og stjórnast meira af pólitískum öflum en þekkist í hagkerfum flestra vestrænna 

ríkja. Efnahagsstjórnin hefur því verið byggð á brjóstviti fremur en reglum og náin tengsl 

hafa verið milli fyrirtækja í einkageira og stjórnmálaflokka (Jón Daníelsson og Gylfi Zoega, 

2009). Þegar bankarnir lentu í höndum ríkisins eftir hrunið í byrjun október 2008 hafa sífellt 

fleiri upplýsingar um stjórnun þeirra og fjárfestingar komið í ljós. Vísbendingar bentu til 

þess að bankarnir hefðu fylgt ótraustum reglum varðandi útlán og fjárfestingar (Jón 

Daníelsson og Gylfi Zoega, 2009).  

Haustið 2008 samþykkti Alþingi lög um heimild til fjárveitingar úr ríkissjóði vegna 

sérstakra aðstæðna á fjármálamarkaði og voru því neyðarlögin samþykkt (Alþingi, 2011).  

Með neyðarlögunum fékk fjármálaeftirlitið heimild til þess að taka yfir rekstur bankanna 

(Ingimundur Friðriksson, 2009). Samkvæmt lögum var fjármálaeftirlitinu heimilað að grípa 

inn í starfsemi fjármálafyrirtækja í því skyni að takmarka tjón og koma í veg fyrir tjón á 

fjármálamarkaði. Fjármálaeftirlitið fékk einnig heimild með neyðarlögunum til að taka yfir 

vald hluthafafundar í því skyni að taka ákvarðanir um nauðsynlegar aðgerðir eins og að 

víkja stjórn frá, taka yfir eignir, réttindi og skyldur fjármálafyrirtækis (Alþingi, 2011). 

3. Íslenski vinnumarkaðurinn eftir hrun 

 

3.1. Íslenski vinnumarkaðurinn  
Þróunin á Íslandi hefur verið sú að störfin hafa verið flutt frá fiskveiðum og landbúnaði yfir í 

þjónustugreinar. Hlutfall vinnuafls í landbúnaði, fiskveiðum og fiskvinnslu hefur lækkað 

stöðugt, einnig hlutfall þeirra sem vinna í iðnaði. Samhliða því hefur hlutfall vinnuafls í 

þjónustugreinum farið hækkandi. Hlutfall vinnuafls í þjónustugeiranum hefur hækkað um 

helming frá og með árinu 1970 (Katrín Ólafsdóttir, 2008). Efnahagsástandið sem byrjaði 

haustið 2008 hefur haft mikil áhrif á almenna vinnumarkaðinn á Íslandi. Margir hafa þurft 

að glíma við uppsagnir og mörg fyrirtæki hafa orðið gjaldþrota. Afleiðingar þess má sjá í 

auknu atvinnuleysi sem jókst eftir árið 2007. Einnig voru launalækkanir orðnar algengar 

með árinu 2009. Áhrifin frá efnahagsástandinu voru meiri í einkageiranum fyrstu mánuðina 

eftir hrun og var minni sveigjanleiki á hinum opinbera geira. Efnahagsástandið sem hófst 

2008 á Íslandi mun líklega hafa aukin áhrif í opinbera geiranum næstkomandi ár útaf 

aðgerðum stjórnvalda um niðurskurð, sparnað og endurskipulagninu. Fjárhagsleg staða 

ríkissjóðs hefur versnað mikið (Arney Einarsdóttir og Ásta Bjarnadóttir, 2010). Undanfarnir 

tveir áratugir hafa umskipti á framförum verið hröð á sviði upplýsinga og samskiptatækni 

sem hefur haft víðtæk áhrif á ýmsa þætti samfélaga eins og til dæmis vinnuna. Mikil 

atvinnuþátttaka er eitt af því sem einkennir vinnumarkaðinn á Íslandi. Vinnualdur er 

mismunandi milli landa, því í sumum löndum fer fólk fyrr á vinnumarkaðinn eða seinna á 

eftirlaun. Á Íslandi fer fólk oftast á eftirlaun á aldrinum 67-70 ára sem er tiltölulega seint 

miðað við flest önnur vestræn lönd, eins og Frakkland, þar er eftirlaunaaldur 62 ára 

(Kolbeinn Stefánsson, 2012). 

Það sem einkennir helst íslenskan vinnumarkað er hversu einsleitur, smár og 

sveigjanlegur hann er. Önnur einkenni íslensks vinnumarkaðar er mikill fjöldi stéttarfélaga, 

mikil atvinnuþátttaka karla og kvenna, fremur lágt menntunarstig vinnuafls, langur 

vinnutími og hátt hlutfall með stéttarfélagsaðild. Opinberi vinnumarkaðurinn er stór sem 

skýrist meðal annars af því að velferðarkerfið er stórt og mennta- og heilbrigðismál eru rekin 

af ríki og sveitarfélögum. Sveigjanleiki íslenska vinnumarkaðarins birtist meðal annars í því 

að fyrirtæki geta mætt breytingum í umhverfinu á skjótan og skilvirkan hátt, 

vinnumarkaðurinn er ekki mjög reglubundinn og auðvelt er fyrir vinnuveitendur að ráða og 

reka starfsmenn, bregðast við niðursveiflu og aðlagast eftir að störf verða ekki í boði lengur. 

Mikilvægt er á íslenskum vinnumarkaði að einstaklingar séu starfshæfir (Gylfi Dalmann 

Aðalsteinsson og Eiríkur Hilmarsson, 2009). Meira frjálsræði ríkir á íslenskum 

vinnumarkaði í lögum og reglum en í öðrum löndum. Á Íslandi er kveðið á um réttindi 

launþega á vinnumarkaði í kjarasamningum og ekki eru til lög um lágmarkslaun hér á landi 

heldur er hver kjarasamningur sem kveður á um lágmarkslaun þeirra launþega sem falla 

undir þann samning (Kristín Ólafsdóttir, 2008).  

Á Íslandi er þátttaka á vinnumarkaði mikil og Íslendingar vinna langan vinnudag og hætta 

störfum seint á ævinni, eða flestir milli 67-70 ára. Atvinnuþátttaka á Íslandi er með því 

hæsta samanborið við ríki OECD og ástæður þess má meðal annars rekja til hins háa 

hlutfalls sem starfandi er á vinnumarkaði. Ísland er ofarlega þegar kemur að tekjum 

samanborið við OECD ríkin og eru þessar háu tekjur að hluta til komnar vegna mikillar 

atvinnuþátttöku og langs vinnutíma (Katrín Ólafsdóttir, 2008; Kolbeinn Stefánsson, 2012 ). 

 

 

Mynd 1: Á myndinni hér má sjá þróun atvinnuþátttöku á Íslandi á árunum 2005-2013 (Hagstofa 

Íslands, 2014a).  

 

Mynd 1 sýnir hlutfall þátttakenda á vinnumarkaðnum á Íslandi á aldrinum 16-74 ára frá 

árunum 2005 til 2013. Árið 2005 var atvinnuþátttaka Íslendinga á aldrinum 16-74 ára 82,1% 

á vinnumarkaðnum. Frá árinu 2005 fór atvinnuþátttakan hækkandi og náði hámarki árið 

2007 og var 83,4%. Eftir hrun 2008 fór atvinnuþátttakan hins vegar lækkandi. Lægsta 

atvinnuþátttaka á þessum árum voru árin 2011 og 2012 en þá var atvinnuþátttakan 80,5% á 

vinnumarkaðnum. Atvinnuþátttakan á árunum 2011 og 2012 er töluvert lægri en hún var 

árið 2005 og er kreppan megin skýringin á því. Á árunum 2005 til 2013 var atvinnuþátttaka 

einstaklinga á aldrinum 16-74 ára að meðaltali 81,8%. Eftir árið 2012 fór atvinnuþátttakan 

að aukast og fór í 81,4% árið 2013 (Hagstofa Íslands, 2014a). 

Á Íslandi hefur fjöldi erlendra ríkisborgara fimmfaldast á árunum 1988 til 2008. 

Brottflutningur og aðflutningur fólks hefur verið tengdur sveiflum í atvinnulífinu (Guðný 

Björk Eydal, Halldór S. Guðmundsson og Tómas B. Bjarnason, 2012).  Áður en hrun skall á 

og þegar góðærið stóð sem hæst voru víða litlar sem engar kröfur gerðar um 

tungumálakunnáttu eða annað þegar menn voru ráðnir í vinnu. Frá því að hrunið skall á 

hefur samdrátturinn verið mikill í atvinnugreinum sem byggðust að mestu leyti á erlendu 

vinnuafli eins og byggingariðnaði, framleiðslu- og þjónustustörfum. Sumir innflytjendur 

verða varir við neikvæð viðhorf og minna umburðarlyndi gagnvart þeim eftir hrun. Vegna 

minnkandi atvinnuframboðs hefur degið úr fólksflutningum (Unnur Dís Skaptadóttir, 2010). 

Á árinu 2004 var atvinnuleysi erlendra ríkisborgara svipað og landsmanna á Íslandi, eða um 

3% (Guðný Björk Eydal, Halldór S. Guðmundsson og Tómas B. Bjarnason, 2012). 

Flutningur fólks milli landa kemur af ólíkum ástæðum og algengt er að fólk velji að flytja til 

annars lands í leit að betri lífskjörum og oft vegna þess að atvinnumöguleikar eru betri eða 

vegna fjölskylduaðstæðna. Ástæður flutninga, upprunaland og fyrri dvalarríki getur haft 

áhrif á stöðu fólks í nýju landi. Flestir sem hafa flust til Íslands eru ríkisborgarar EES landa 

og hafa komið til landsins vegna atvinnu. Aðrir ríkisborgarar sem eru utan EES hafa komið 

til landsins sem innflytjendur, hælisleitendur eða flóttafólk (Unnur Dís Skaptadóttir, Guðný 

Björk Eydal og Hilma H. Sigurðardóttir, 2012). 

Hlutfall erlendra ríkisborgara hefur aukist töluvert fram til ársins 2008 miðað við 

heildarfjölda landsmanna á Íslandi. Erlendir ríkisborgarar voru 1,9% árið 1988 og voru 

orðnir 2,1% landsmanna árið 1998 en þeim fór að fjölga ört eftir það og voru orðnir um 

7,4% landsmanna árið 2008. Meirihluti þeirra kom frá löndum innan EES og voru Pólverjar 

langfjölmennastir (Unnur Dís Skaptadóttir, Guðný Björk Eydal og Hilma H. Sigurðardóttir, 

2012).  

Hagstofan skilgreinir hugtakið innflytjandi sem fólk sem er fætt erlendis og á báða 

foreldra og afa og ömmur fædda erlendis. Innflytjendur hafa margir íslenskt ríkisfang og 

hlutfall erlendra ríkisborgara er hærra á Íslandi en á hinum Norðurlöndunum en hlutfall 

innflytjenda er samt sem áður svipað þar. Þetta skýrist vegna þess að stór hluti 

innflytjendahópsins hefur verið stutt á Íslandi (Unnur Dís Skaptadóttir, Guðný Björk Eydal 

og Hilma H. Sigurðardóttir, 2012). 

Meginástæða búferlaflutninga til Íslands undanfarna áratugi er vegna mikils 

atvinnuframboðs allt til ársins 2008. Þátttaka innflytjenda á vinnumarkaðnum á árunum 

1988-2008 var mjög mikil. Í vaxandi mæli fór að skorta fólk til starfa í fiskvinnslu, síðar í 

þjónustu og framleiðslugreinum og seinna meir í mannvirkjagerð. Stór hluti innflytjenda 

sem fluttist til landsins fyrir árið 2006 var með tímabundið atvinnuleyfi sem atvinnurekandi 

fékk fyrir starfsmenn sína og þurfti að endurnýja atvinnuleyfin árlega. Algengast er meðal 

innflytjenda að þeir líti á dvöl sína sem tímabundna og leið til að bæta kjör sín og ættingja 

sinna. Það er til dæmis algengt að innflytjendur sem koma vegna vinnu skilji börn sín eftir í 

upprunalandi og aldraða foreldra sína sem þeir sjá fyrir. Sumir innflytjenda ákveða að snúa 

til baka en aðrir ákveða að framlengja dvöl sína á Íslandi af ýmsum ástæðum og setjast hér 

að (Unnur Dís Skaptadóttir, Guðný Björk Eydal og Hilma H. Sigurðardóttir, 2012). 

 

 

Mynd 2: Á myndinni hér má sjá hlutfall innflytjenda á Íslandi af heildarfjölda landins 2005-2013 

(Hagstofa Íslands, 2013a; Hagstofa Íslands, 2013b). 

 

Mynd 2 sýnir hlutfall innflytjenda á Íslandi frá árunum 2005-2013. Árið 2005 var hlutfall 

innflytjenda 4,8% af heildarfjölda þjóðarinnar. Eftir 2005 fór hlutfall innflytjenda hækkandi 

og náði hámarki 2009 þegar innflytjendur voru um 9,6% af þjóðinni. Eftir 2009 fór hlutfall 

innflytjenda að minnka niður í 8,9% og hefur verið nokkuð stöðugt á árunum 2010-2012. 

Árið 2013 jókst fjöldi innflytjenda frá með árinu 2012 um 0,2%. Innflytjendur voru 9,1% af 

þjóðinni árið 2013 (Hagstofa Íslands, 2013a; Hagstofa Íslands, 2013b). Fjöldi aðfluttra hefur 

aukist á síðustu árum og fram til 2009. Þessi þróun gefur til kynna að mikil aukning er í 

eftirspurn eftir vinnuafli sem tengist miklum hagvexti landsins fram að hruni (Kristín 

Ólafsdóttir, 2008). 

3.2. Atvinnuleysi  
Atvinnuleysi er samfélagslegt vandamál sem ber að forðast. Atvinnuleysi er kostnaðarsamt 

fyrir samfélagið til dæmis vegna þess að mannauður er ónýttur, kostnaður við bætur, 

endurhæfingu, auk þess að aðrir samfélagslegir kostnaðarliðir fylgja (Guðný Björk Eydal, 

Halldór S. Guðmundsson og Tómas B. Bjarnason, 2012). Ein alvarlegasta afleiðing á 

samdráttartímum og í kreppu er aukið atvinnuleysi. Í kjölfar bankahruns var atvinnuleysið á 

Íslandi hærra en hefur gerst hér á landi frá lokum seinni heimstyrjaldarinnar. Samdráttur 

Íslands í þjóðarframleiðslunni var mun minni en í flestum öðrum ríkjum sem fóru illa út úr 

fjármálakreppunni, svo sem Spánn, Grikkland, Írland og Eystrasaltslöndin (Stefán Ólafsson 

og Arnaldur Sölvi Kristjánsson, 2012). Aukning á störfum í hagkerfinu hefur almennt 

gengið hægt eftir hrun því mikil skuldsetning er í atvinnulífinu og hjá ríkisvaldinu (Stefán 

Ólafsson, Arnaldur Sölvi Kristjánsson og Kolbeinn Stefánsson, 2012). 

Atvinnuleysi veldur einnig hjá einstaklingum fjárhagslegum, félagslegum og sálrænum 

erfiðleikum. Langtímaatvinnuleysi er talið hafa alvarleg áhrif á einstaklinga vegna hinna 

miklu félagslegu, heilsufarslegu og efnahagslegu afleiðinga þess. Um er að ræða 

einstaklinga sem ekki eru starfandi og geta hafið störf innan tveggja vikna og hafa verið 

virkir í atvinnuleit (Guðný Björk Eydal, Halldór S. Guðmundsson og Tómas B. Bjarnason, 

2012). Þegar hrunið skall á í alþjóðahagkerfinu árið 2008 fór að hægjast á íslenska 

efnahagslífinu sem hafði veruleg áhrif á vinnumarkaðinn eftir bankahrunið. Í kjölfar þess 

jókst atvinnuleystið og fór að þrengja að í ákveðnum atvinnugreinum. Atvinnuleysið er mest 

meðal þeirra sem hafa litla menntun að baki og er rúmur helmingur allra atvinnulausra með 

grunnskólamenntun eða stutta skólagöngu að baki (Karl Sigurðsson, 2009). 

Tafla 1. Atvinnuleysi í völdum OECD löndum 2005-2013 

Valin lönd           2005     2006     2007     2008     2009     2010     2011     2012      2013 
Ísland       2,7        3,0        2,3        7,0        7,4        7,7        7,2        6,2         5,4     

Danmörk              4,9        4,0        3,8        3,5        6,1        7,6        7,7        7,7         7,0 

Noregur                4,7        3,5        2,6        2,6        3,2        3,7        3,3        3,3         3,5 

Svíþjóð                 7,8        7,1        6,2        6,3        8,5        8,7         7,9        8,1        8,0 

Finnland               8,4        7,7       6,9        6,4        8,4        8,5         7,9        7,8        8,2 

Þýskaland             11,3      10,4      8,7        7,6        7,8        7,2         6,0        5,5        5.3 

Holland       5,3        4,3        3,6        3,0       3,7         4,5        4,4         5,3       6,7 

Írland                   4,8        4,7        4,9        5,9      12,5        14,1      14,9       15,3     13,1 

Ungverjaland        7,2        7,5        7,4        7,9       10,1       11,2      11,0       11,0     10,2 

Grikkland             10,0       9,0        8,4        7,8        9,6        12,7      17,9       24,5     27,3 

Pólland      18,0       14,0       9,7       7,2        8,3         9,7        9,8        10,2     10,4 

Spánn                    9,2         8,6        8,3       11,4      18,1       20,2      21,8       25,2     26,4 

   
Í töflunni hér að ofan má sjá atvinnuleysi hjá völdum löndum í % hlutfalli (OECD, e.d -a; OECD, 

e.d -b). 

 

Tafla 1 sýnir samanburð við önnur lönd og er Ísland með einna lægsta atvinnuleysi sem 

gerist í alþjóðlegum samanburði árin 2005-2007. Til dæmis mældist atvinnuleysi á Íslandi 

3% árið 2006 og 7,7% árið 2010 en til samanburðar mældist atvinnuleysið í Írlandi um 4,7% 

árið 2006 og 14,1% árið 2010. Aftur á móti á Spáni mældist atvinnuleysið 8,6% árið 2006 

og árið 2010 um 20,2%. Á Grikklandi voru tölur atvinnuleysis einnig háar en árið 2006 

mældist 9% atvinnuleysi þar í landi og árið 2010 var um 12,7% atvinnuleysi. Atvinnuleysi 

mældist mest árið 2013 á Grikklandi og var það um 27,3% en Spánn kom þar á eftir með 

26,5% árið 2013 (OECD, e.d -a; OECD, e.d -b). Þjóðirnar sem lentu í stærstu 

fjármálakreppnum og mesta samdrættinum, eiga við mun meiri atvinnuleysisvandamál að 

stríða en Íslendingar í kreppunni. Þar má nefna Spán, Grikkland og Írland sem glíma við hátt 

hlutfall atvinnuleysis eins og sjá má í töflu 1. Árangur Íslands í að minnka atvinnuleysi var 

því góður samanborið við önnur lönd, ekki síst þegar hið mikla umfang fjármálahrunsins 

sem átti sér stað hér á landi er tekið inn í myndina (Stefán Ólafsson og Arnaldur Sölvi 

Kristjánsson, 2012). Atvinnuþátttakan á Íslandi hefur haldist nokkuð vel þrátt fyrir hrun 

samanborið við Vesturlöndin (Stefán Ólafsson, Arnaldur Sölvi Kristjánsson og Kolbeinn 

Stefánsson, 2012). 

Staða Íslands er athyglisverð þegar haft er í huga atvinnustig hjá báðum kynjum og fólks 

á öllum aldri hefur verið sérstaklega hátt í alþjóðlegum samanburði. Á Íslandi er lægra 

hlutfall ungmenna í námi en er á Evrópusvæðinu að meðaltali sem skýrir háa 

atvinnuþátttöku þessa hóps. Eftirlaunaaldur er einnig hár hér á landi sem skýrir sérstaklega 

mikla atvinnuþátttöku elsta hópsins á Íslandi. Rannsóknir sýna að atvinnuleysi er algengara 

meðal sumra hópa en annarra, til dæmis konur, yngra fólk, minna menntaðir og ýmsir 

minnihlutahópar eru líklegri til að verða atvinnulausir en aðrir hópar. Atvinnuleysi er einnig 

mismikið eftir ákveðnum svæðum. Atvinnuleysi er að jafnaði meira á höfuðborgarsvæðinu 

en utan þess til dæmis vegna þess að það verður mikil fjölgun íbúa sem flytjast til 

höfuðborgarsvæðisins. Það tekur oft tíma fyrir fólk að finna sér vinnu sem veldur 

tímabundnu atvinnuleysi. Vinnumarkaðurinn er kynbundinn og samdráttur í ákveðnum 

greinum hefur mismunandi áhrif á stöðu kvenna og karla á vinnumarkaði. Karlar starfa að 

meirihluta til í frumvinnslu og úrvinnslugreinum á meðan konur starfa mestmegnis í 

þjónustustörfum. Staða kvenna og karla á vinnumarkaðnum er nokkuð jöfn. Vöxtur hefur 

verið í hlutfalli kvenna í sérfræðistöfum og sífellt fleiri konur útskrifast úr mennta- og 

háskóla nú til dags (Guðný Björk Eydal, Halldór S. Guðmundsson og Tómas B. Bjarnason, 

2012).    

Atvinnuþátttaka er hlutfall vinnuafls af heildar mannfjöldanum og atvinnuleysi er hlutfall 

atvinnulausra af vinnuaflinu. Samanstendur vinnuafl af starfandi og atvinnulausu fólki 

(Hagstofa Íslands, 2014a).  

Mynd 3: Á myndinni hér má sjá atvinnuleysi á Íslandi á árunum 2005-2013 (Hagstofa Íslands, 

2014). 

 

Mynd 3 sýnir hlutfall atvinnuleysis hjá konum og körlum á Íslandi á aldrinum 25-74 ára frá 

árunum 2005-2013. Árið 2005 var atvinnuleysi Íslendinga á aldrinum 25-74 ára 3% á 

vinnumarkaðnum. Atvinnuleysi Íslendinga náði hámarki árið 2011 og var það 10,7%. Frá og 

með árinu 2008 fór hlutfall atvinnuleysis hækkandi úr 3,6% í 10,7% árið 2011. Hlutfall 

atvinnuleysis fór lækkandi frá og með árinu 2011 og fór niður í 7,8% árið 2013 (Hagstofa 

Íslands, 2014). Þrátt fyrir aukningu atvinnuleysis á Íslandi eftir hrun, þá er það samt sem 

áður undir meðaltal OECD ríkjanna. Einnig er hærra hlutfall fólks á vinnualdri í launuðu 

starfi á Íslandi en í öðrum Evrópuríkjum, þrátt fyrir hrun (Stefán Ólafsson, Arnaldur Sölvi 

Kristjánsson og Kolbeinn Stefánsson, 2012). 

Þróun atvinnuleysis á árunum 2005-2013 er tiltölulega ólíkt eftir kynjum. Atvinnuleysi 

kvenna var 3,6% árið 2005 á meðan karlar mældust með 2,5% atvinnuleysi það sama ár. 

Hlutfall atvinnuleysis er hærra meðal karla eftir hrun samanborið við konur. Árið 2008 var 

atvinnuleysi kvenna 2,4% og karla 4,6%. Frá og með árinu 2008 fór hlutfall atvinnuleysis 

hækkandi hjá báðum kynjum. Hjá körlum mældist atvinnuleysið hæst 11,9% árið 2011 en 

aftur á móti hjá konum 9,4%. Hlutfall atvinnuleysis fór lækkandi hjá báðum kynjum eftir 

2011 og er hlutfall atvinnuleysis nánast það sama hjá körlum og konum árið 2013 (Hagstofa 

Íslands, 2014). 

Fyrstu mánuðina eftir hrun á Íslandi jókst atvinnuleysið mest meðal unga fólksins. 

Rökrétt er að ungt fólk missi vinnuna þegar fyrirtæki verða fyrir samdrætti, vegna þess að 

ungt fólk hefur minnstu starfsreynsluna, styttri uppsagnarfrest og svo framvegis. Árið 2009 

fór atvinnuleysið að jafnast meira út og fór að ná í auknum mæli til fólks á öllum aldri. Samt 

sem áður varð atvinnuleysið mest meðal þeirra yngstu (Karl Sigurðsson, 2009). 

Atvinnuþátttaka ungs fólks á Íslandi hefur verið mikil samanborið við önnur lönd. Ungt fólk 

er engu að síður viðkvæmast fyrir hagsveiflum á vinnumarkaðnum. Atvinnuleysi ungs fólks 

á Íslandi er hlutfallslega hátt miðað við atvinnuleysi í öðrum aldurshópum og atvinnuleysi í 

heild. Langtímaatvinnuleysi á Íslandi meðal ungs fólks á aldrinum 15-24 ára hefur verið lágt 

í alþjóðlegum samanburði. Það bendir til þess að einstaklingar hafi verið fljótir að finna sér 

annað að gera, hvort sem það er nám eða vinna. Menntun hefur jákvæð áhrif á stöðu 

einstaklings á vinnumarkaði. Menntun eykur framleiðni starfsfólks og þar með virði og 

tækifæri þess á vinnumarkaði (Guðný Björk Eydal, Halldór S. Guðmundsson og Tómas B. 

Bjarnason, 2012).  

 

 

Mynd 4: Á myndinni hér má sjá atvinnuleysi ungs fólks á Íslandi á aldrinum 16-24 ára frá árunum 

2005 til 2013 (Hagstofa Íslands, 2014). 

 

Mynd 4 sýnir hlutfall ungs fólks á aldrinum 16-24 ára sem er atvinnulaust frá árunum 2005-

2013. Myndin sýnir hlutfall hjá báðum kynjum samtals. Árið 2005 var atvinnuleysi ungs 

fólks á aldrinum 16-24 ára 7,2% á íslenska vinnumarkaðnum. Árið 2010 náði það hámarki 

og var 16,2%. Atvinnuleysið var lægst árin 2005 og 2007. Þá taldist það vera 7,1% og 7,2%. 

Árið 2008-2009 tvöfaldaðist atvinnuleysið hjá unga fólkinu og fór úr rúmum 8% í 16%. 

Eftir hrunið 2008 fór atvinnuleysið hækkandi og árin 2009 og 2010 náði það hámarki og var 

16,2%. Atvinnuleysið fór svo lækkandi frá og með árinu 2011. Atvinnuleysið árið 2012 fór 

niður í 13,6%. Árið 2013 fór atvinnuleysið niður í 10,7% Hlutfall atvinnuleysis hjá ungu 

fólki á Íslandi er því fremur hátt á árunum 2009 og 2010 samanborið við aðra aldurshópa 

(Hagstofan, 2014). 

3.3. Aukin menntun 
Menntun er lykill að velferð, lýðræði og hagsæld. Menntun tengist öllum sviðum 

samfélagsins því velgengni allra byggist á þekkingu og færni sem aflað er með menntun. 

Ungt fólk er hvatt til þess að mennta sig til að verða ekki atvinnulaust. Fólk verður 

atvinnulaust út af því að skortur er á störfum og atvinnuleysi bitnar helst á þeim sem eru 

með minnsta menntun og eru líklegastir til að verða atvinnulausir. Hnattvæðingin hefur áhrif 

á skólann eins og á aðra hluta þjóðfélagsins. Með tölvu og samskiptatækninni breytist líf 

okkar, vinnustaðurinn, starfið, námið og fjölskyldulífið. Kröfur sem neytendur gera um gæði 

framleiðslu og þjónustu eru sífellt að aukast. Það hefur líka mikil áhrif á menntun 

einstaklinga (Gerður G. Óskarsdóttir, 2003). Kröfur til starfsmanna nú til dags eru sífellt að 

aukast. Starf á að endurspegla ábyrgð, hæfni og færni starfsmanna. Því er mikilvægt að 

starfsmenn hugi vel að menntun sinni (Gylfi Dalmann Aðalsteinsson og Eiríkur Hilmarsson, 

2009). Með aukinni tækni, samkeppni, alþjóðlegum samskiptum, fjölbreyttni í störfum og 

auknum kröfum er talið mikilvægt að fólk afli sér menntunar til að bæta lífskjör sín og 

stuðla að framförum í þjóðfélaginu. Með aukinni menntun getur fólk tileinkað sér nýjungar, 

haft færni og getu sem nútíma samfélag krefst og kann að nýta sér möguleikana sem eru í 

boði. Góð menntun hjá vinnuafli er talin geta verið grunnur að velferð í samfélaginu 

(Jóhanna Rósa Arnardóttir og Jón Torfi Jónasson, 2004). 

Samkvæmt mannauðskenningu (Human capital theory) hefur umfjöllun um fjárhagslegt 

gildi menntunar verið áberandi. Menntun eykur framleiðni einstaklings og bætir afkomu 

hans. Litið er á að menntun sé fjárfesting og sé sambærileg annarri fjárfestingu. Ýmsir 

fræðimenn færðu rök fyrir því uppúr 1960 að eftir því sem menntunarstig þjóðfélags hækkar 

þá eykst framleiðni þjóðfélagsins. Merkjakenningin eða “prófskírteinakenningin” (credential 

theory) skýrir afrakstur menntunar og með aukinni menntun fær einstaklingur einhvers 

skonar gæðastimpil sem eykur tekjur hans. Skilgreiningin fyrir þessu er vegna þess að 

atvinnurekendur nota menntunina sem vegvísi til að finna hæft starfsfólk. Einstaklingar fá 

því hærri laun á grundvelli þess að vinnuveitandi treysti því að menntunin skili sér þegar til 

lengri tíma er litið (Jóhanna Rósa Arnardóttir og Jón Torfi Jónasson, 2004). 

Þekkingarþjóðfélög nútímans leggja í ríkara mæli áherslu á mikilvægi menntunar sem 

hefur afgerandi áhrif á stöðu einstaklinga á vinnumarkaðnum. Miklar breytingar hafa átt sér 

stað varðandi menntunarstig kvenna og karla (Guðný Björk Eydal og Stefán Ólafsson, 

2005). Á Íslandi hefur almenn grunnmenntun eflst jafnt og þétt alla þessa öld og stöðugt 

fleiri sækjast eftir einhverskonar framhaldsnámi. Háskólamenntun er enn að aukast og margt 

bendir til þess að hún eigi eftir að aukast meira í náinni framtíð. Aukning á háskólanámi 

fylgir í kjölfar aukins bóklegs náms í framhaldsskóla sem leiðir til áframhaldandi náms í 

háskóla (Jón Torfi Jónasson, 1992). Í kjölfar hruns hefur háskólanemum fjölgað á Íslandi 

(Eva Bjarnardóttir og Eygló Árnadóttir, 2011). Með aukinni menntun finnst mörgum 

nauðsynlegt að bæta við sig nám til þess að styrkja samkeppnisstöðu sína. Mikil samkeppni 

er um atvinnu innanlands sem ýtir jafnvel undir skólasókn. Íslenska menntakerfið virðist 

stefna í þá átt að kalla á sífellt meiri almenna menntun en það leiðir til þess að starfsmenntun 

færist ofar í skólakerfið. Hlutfall einstaklinga sem lýkur stúdentsprófi fer vaxandi en hlutfall 

þeirra sem ljúka iðnnámi stendur í stað. Þetta er eðlilegt að mestu leyti miðað við þróun í 

atvinnulífinu því flestar iðngreinar hafa staðið í stað nema þá helst byggingariðnaðurinn. 

Almenn þjónusta, verslun og viðskipti hafa aukist að umfangi og fara sífellt vaxandi. Í 

mörgum af þessum vaxtargreinum er ekki krafist neinnar sérstakrar menntunar þó oft sé 

óskað eftir því að starfsfólk hafi einhverja góða menntun að baki. Breyttir þjóðfélagshættir 

valda því hvaða starfsgreinar dafna og hverjar hnignar. Menntun fólks er á ábyrgð 

þjóðfélagsins á þeim forsendum að menntað vinnuafl sé líklegra til þess að skapa sér 

verkefni fremur en þeir sem enga menntun hafa  (Jón Torfi Jónasson, 1992). 

Samkvæmt niðurstöðum Jóns Torfa Jónassonar (1992) þegar hann athugaði nánar við 

hvað háskólamenntað fólk vann kom í ljós að um 60% háskólamenntaðra einstaklingar vann 

hjá hinu opinbera. Opinberi geirinn er heilbrigðisþjónusta, skólakerfi, opinbert stjórnkerfi og 

er mjög mikilvægur vettvangur fyrir starfskrafta háskólamenntaðra einstaklings. Rúmlega 

40% háskólamenntaðra vann í einkageiranum. Vöxtur háskólamenntunar í einkageiranum 

virðist aukast með árunum. Þessi aukning menntunnar sýnir hversu mikið gildi menntunin 

hefur og að jákvætt samband er á milli launa og menntunar almennt. Nám á að skila vel 

upplýstum, hugmyndaríkum, duglegum, vönduðum manneskjum sem eru tilbúnar til að taka 

forystu og bera ábyrgð á nýjum verkefnum og starfsháttum (Jón Torfi Jónasson, 1992). 

Til þess að einstaklingar styrki stöðu sína á vinnumarkaðnum, þurfa þeir að vera í 

stöðugri starfsþróun, huga að starfshæfni og tilbúnir til að þróast í starfi. Þeir einstaklingar 

sem eru í starfi eða atvinnuleit þurfa að huga að þeim kröfum sem gerðar eru til starfsmanna, 

til dæmis til þess að viðhalda samkeppnisstöðu sinni innan vinnumarkaðarins. Þekking og 

færni sem einstaklingar öðlast með námi nýtast flestum í starfi og eykur starfshæfni 

einstaklinga. Aukin starfshæfni kemur fram í atvinnuþátttöku þeirra sem hafa lengri 

skólagöngu að baki. Líklegra er að atvinnuleysi sé meira í hópi þeirra sem minni skólagöngu 

hafa (Gylfi Dalmann Aðalsteinsson og Eiríkur Hilmarsson, 2009). 

Að fara í nám er árangursrík fjárfesting, vegna þess að eftir því sem fleiri árum er eytt í 

nám aukast horfurnar á því að hægt sé að fá vinnu og það eru líkur á að aukin menntun skili 

hærri launum. Megin hugmynd og forsenda menntunar hjá einstaklingum er að meiri 

menntun leiðir til hærri framleiðslugetu og hærri framleiðslugeta leiðir til hærri launa. 

Einstaklingar velja því menntunarstig út frá og vegna fjárhags (Boeri og Ours, 2008). 

3.4. Áhrif hruns á Íslenska vinnumarkaðinn 
Eftir hrun íslensku bankanna 2008 fylgdu í kjölfarið umfangsmiklar breytingar í 

starfsumhverfinu (Ásta Snorradóttir, 2011). Fjármálahrunið var stórt á alþjóðlegum 

mælikvarða. Fall íslensku krónunnar var hluti af  hruninu sem varð til þess að í kjölfarið 

minnkaði kaupmáttur heimilanna með verðlagshækkunum, jók skuldir þeirra og lán. 

Fjármálahrunið var til þess að fjárhagur hins opinbera og fjöldi fyrirtækja fór í rúst. 

Samdráttur þjóðarframleiðslu og aukið atvinnuleysi er það sem fylgir efnahagskreppu 

(Stefán Ólafsson og Arnaldur Sölvi Kristjánsson, 2012).  

Vinnutími styttist eftir hrun. Hann var í hærri kantinum fyrir hrun í alþjóðlegum 

samanburði. Kjör heimilanna versnuðu mikið eftir hrun. Laun lægri tekjuhópuhópa versnuðu 

minna hlutfallslega en kjör þeirra hærri samkvæmt því sem mældist í þróun ráðstöfunartekna 

fjölskyldna (Stefán Ólafsson, Arnaldur Sölvi Kristjánsson og Kolbeinn Stefánsson, 2012). 

Launamunur kynjanna hefur minnkað eftir hrun. Karlar urðu fyrir launaskerðingum en 

konur skerðingu á starfshlutfalli (Eva Bjarnardóttir og Eygló Árnadóttir, 2011).  

Arney og Ásta (2010) könnuðu áhrif efnahagshruns á starfstengd viðhorf og hegðun 

starfsfólks á Íslenskum vinnumarkaði og hvort áhrifin væru eins hjá einkafyrirtækjum og 

opinberum stofnunum. Niðurstöður þeirra sýndu að heildarupplifun starfsfólks á 

vinnumarkaði hefur breyst eftir geirum atvinnulífsins og á mismunandi hátt. Í 

einkafyrirtækjum voru viðhorf og hegðun starfsmanna mun jákvæðari fyrir hrun. Eftir hrun 

hefur það dregið verulega saman bæði í opinbera og einkageiranum (Arney Einardóttir og 

Ásta Bjarnadóttir, 2010). 

Helstu áhrif hruns á íslenska vinnumarkaðinn er að atvinnuleysi jókst, atvinnuþátttaka 

dróst saman, vinnustundum fækkaði. Samt sem áður var þessi þróun ekki til staðar hjá öllum 

greinum atvinnulífsins, því hrunið á Íslandi hefur ólík áhrif á mismunandi starfsemi. Gengi 

krónunnar eftir hrun veiktist og hafði jákvæð áhrif á útflutningsgreinar en þrengdi að iðnaði, 

verslun og þjónustu (Stefán Ólafsson, Arnaldur Sölvi Kristjánsson og Kolbeinn Stefánsson, 

2012). 

3.5. Tækninýjungar og hnattvæðing 
Það má segja að 20 öldin einkennist af miklum hraða breytinga og umskiptin voru óvenju ör 

á síðustu áratugum aldarinnar. Breytt skilyrði eru á vinnumarkaði sem rekja má til 

hnattvæðingaráhrifa. Markaðsvæðinginn, aukið frelsi fjármagns og útbreiðsla 

upplýsingatækninnar heftur leitt til breyttra aðstæðna fyrir launafólk á í vinnumarkaði. 

Samkeppnisaðstæður eru harðari og meiri kröfur eru gerðar um arðsemi fjárfesta sem leiðir 

til þess að stjórnendur gera meiri kröfur um hagræðingu, framleiðsluaukningu og umbætur. 

Breyttu skilyrðin verða oft til fækkunar starfsfólks og meira álag er á þeim sem eftir eru 

(Stefán Ólafsson og Kolbeinn Stefánsson, 2005). 

Hugtakið hnattvæðing vísar til ferla sem fela í sér að þjóðir jarðarinnar tengjast sífellt 

meira í einu samfélagi, hinu hnattvædda þjóðfélagi. Ný tækni hefur skapað nýja og betri 

möguleika á tengslum milli fólks um allan heim sem verður til þess að aukin samskipti og 

viðskipti fylgja í kjölfarið. Hnattvæðing felur í sér samþjöppun tíma og rúms sem hefur áhrif 

á svæðaskiptingu heimsins. Heimurinn minnkar og verður í auknum mæli sem ein heild. 

Vegalengdir styttast og aukin tengsl eiga sér stað (Stefán Ólafsson og Kolbeinn Stefánsson, 

2005). Hraði samgangna, flutninga og upplýsingamiðlunar í kjölfar flugvéla, járnbrauta, 

bíla, prentvéla, síma, útvarps, ljósritunartækni og ekki síst tölvutækninnar hefur leitt til þess 

að hagkerfi heimsins eru að renna saman í eitt. Einnig varð það til þess að kostnaður við 

dreifingu vara lækkaði og rekstur stórfyrirtækja varð hagkvæmari (Gerður G. Óskarsdóttir, 

2003; Þráinn Eggertsson, 2007). Netið getur haft áhrif á þéttbýli, skipulag neyslu og 

framleiðslu. Netið tengir neytandann við markað innanlands og um jörðina alla jafnvel. 

Netið getur breytt stöðu og þjónað sem víxlþáttur fyrir þéttbýli (Þráinn Eggertsson, 2007).  

Með nýrri tækni hafa atvinnulíf, stjórnmál, félagsgerð, menning og lífshættir breyst. 

Gamlir tímar hafa breyst og nýir opnast svo sem netheimar internetsins og rafrænn 

alþjóðlegur fjármálamarkaður (Stefán Ólafsson, 2005). Borgir og svæðastjórnir verða í 

auknum mæli sjálfstæðir gerendur í þróun hagkerfa. Fyrir hnattvæðinguna á 19. öld var 

minni munur á hagsæld þjóða. Bilið milli ríku og fátæku þjóðanna er miklu meira nú á 

dögum en þekktist áður fyrr. Breytingar á þjóðfélagsumhverfi nútímaþjóða eru örar um 

þessar mundir, bæði vegna tækniþróunar og nýrra áherslna í ríkjandi þjóðmálastefnum. 

Umfang viðskipta milli landa er meira nú til dags og þættir fjármagnsflæðis er meiri. Frjáls 

verslun og hlutverk markaðsafla eru almennt meiri en áður hefur verið. Upplýsingatækni 

nútímans skapar markaðsöflunum meira svigrúm og skjótari virkni en áður hefur boðist. 

Heimsmarkaðurinn er stærri, öflugri og virkari en það sem einkenndist áður fyrr. Verslun 

með hugmyndir, upplýsingar og þjónustu er nú mun stærri hluti heimsverslunar en áður 

hefur verið, meðal annars útaf upplýsingatækninni (Stefán Ólafsson og Kolbeinn Stefánsson, 

2005). Upplýsingatæknin hefur áhrif á tækninýjungar vegna fjölþættra nýtingarmöguleika 

hennar. Upplýsingatæknin getur breytt gömlum atvinnugreinum, gefið af sér nýjar 

atvinnugreinar og skapað nýja markaði. Upplýsingatæknin er tiltölulega ódýr í framleiðslu 

sem hafði auk þess áhrif á útbreiðslu hennar. Áhrif upplýsingatækninnar nær miklum hraða 

og á óvenju mörgum sviðum (Stefán Ólafsson, 2005). 

Mesta byltingin í lífsháttum síðasta áratug er bylting kvennréttindanna. Staða kvenna á 

vinnumörkuðum hefur tekið stakkaskiptum með breyttum viðhorfum, aukinni 

atvinnuþátttöku og aukinni menntun. Hlutverkaskiptingin á heimilum er að verða jafnari 

sem fylgir þessari þróun og hefur breytt samskiptagrundvelli kynjanna. Samt sem áður eru 

mörg verk óunnin á sviði kvennaréttinda. Vaxandi skilningur er á mikilvægi þess að fjárfesta 

í menntun barna, svo þau megi sem flest blómstra og njóta tækifæra fyrir sig og samfélaginu 

til hagsbóta (Stefán Ólafsson, 2005).  

Ákvörðun um búsetu ræðst að miklu leyti af neysluúrvali og atvinnumöguleikum. 

Framboð starfa fyrir sérmenntað fólk hefur verið almennt lítið í dreifbýli. Hugsanlegt er að 

með nýja fjarskiptakerfinu skipti búseta starfsfólks minna máli en áður. Framleiðslustörf í 

verksmiðjum og hlufall slíkra starfa hefur lækkað undanfarna áratugi. Það eru fleiri 

starfsmenn hlutfallslega en áður sem vinna huglæg störf eins og reikningshald, forritun, 

stjórnun, stefnumörkun, fjármál og lögfræðiþjónustu. Ætla má með komandi tíð að stór hluti 

fólks í huglægum störfum, hefðbundnum greinum og þeir sem starfa í nýja 

þekkingargeinunum eins og við framleiðslu hugbúnaðar, geti sinnt störfum sínum án þess að 

mæta á sameiginlegan vinnustað daglega. Þetta er mun líklega skýrast vegna nýja 

fjarskiptaskerfis, netið og önnur ný fjarskiptatækni munu hraða uppbyggingu borga (Þráinn 

Eggertsson, 2007). 

Ný tækni varð til þess að breytingar urðu miklar á Íslandi og vinnumarkaðurinn er í 

stöðugri þróun. Sumar atvinugreinar hafa vaxið en aðrar degist saman. Breytingarnar sem 

hafa átt sér stað í atvinnugreinum er eitt af einkennum efnahagsþróunar sem hefur átt sér 

stað á Íslandi. Atvinnulífið á Íslandi er einhæft miðað við önnur lönd og afkoma landsins 

byggist á útflutningi fárra afurða. Útflutningsvörur Íslendinga eru mestmegnis sjávarafurðir, 

ál- og kísiljárn. Hagræðing og tæknivæðing hefur leitt af sér meiri afköst (Garðar Gíslason, 

2001). 

Heimurinn er að verða í sífellt meira mæli einn heimur. Markaðir fyrir vöru og þjónustu 

eru sífellt að stækka. Vandamál eins og umhverfismengun, ójöfnuður, atvinnuleysi, 

fjármálakreppur og hryðjuverk verða í auknum mæli sameiginleg hjá öllum jarðarbúum. Ný 

tækni skapar nýja starfshætti, nýja lífshætti, ný tækifæri og ný samfélagsform. Einnig eru að 

verða breytingar á heimili viðskipta og stjórnmála (Stefán Ólafsson, 2005). 

Lokaorð 

Markmið þessarar ritgerðar var að svara þeim spurningum sem settar voru fram í inngangi 

þessarar ritgerðar, það er hvernig íslenski vinnumarkaðurinn breyttist eftir hrun og hvort 

hnattvæðing og tækninýjungar höfðu mikil áhrif á vinnumarkaðinn. Einnig hvernig þróun 

atvinnuleysis hefur verið samanborið við önnur kreppulönd eins og Írland, Spán og 

Grikkland. 

Íslenski vinnumarkaðurinn breyttist töluvert eftir hrun. Það hægði á íslenska 

efnahagslífinu sem hafði veruleg áhrif á vinnumarkaðinn, vinnutími styttist, kjör heimilanna 

versnuðu, launalækkanir voru algengar og margir þurftu að glíma við uppsagnir, því það fór 

að þrengja að í ákveðnum atvinnugreinum. Hrunið hafði hins vegar jákvæð áhrif á 

útflutningsgreinar á meðan þrengdi að byggingariðnaði, almennum iðnaði, verslun og 

þjónustu. Einnig fylgdi í kjölfar hruns að mörg fyrirtæki urðu gjaldþrota og hlutfall 

innflytjenda fór lækkandi. Fyrir hrun voru víða litlar sem engar kröfur gerðar um 

tungumálakunnáttu þegar um ráðningu í vinnu var að ræða. Fyrir hendi var mikið 

atvinnuframboð og litlar kröfur voru gerðar af hálfu atvinnurekenda um menntun og 

tungumálakunnáttu. Eftir hrun voru meiri kröfur gerðar til starfsfólks um menntun, 

tungumálakunnáttu og hæfni til að sinna mismunandi störfum. Hlutfall innflytjenda náði 

hámarki árið 2009 eða um 9,6% af íslensku þjóðinni. Eftir árið 2009 fór atvinnuframboð að 

minnka en sumir innflytjendur hafa snúið til heimalanda sinna á meðan aðrir eru með fasta 

búsetu á Íslandi eða jafnvel komnir með íslenskan ríkisborgararétt. Atvinnuleysið jókst á 

íslenskum vinnumarkaði eftir hrun og var mikið meðal þeirra sem höfðu litla menntun að 

baki, því rúmur helmingur allra atvinnulausra eru með stutta skólagöngu að baki. Almenn 

menntun hefur eflst á Íslandi jafnt og þétt alla síðustu öld og sérstaklega þessari öld og 

stöðugt fleiri sækjast eftir að stunda einhverskonar framhaldsnám. Undanfarnir áratugir hafa 

einkenndst af hröðum framförum á sviði upplýsinga og samskiptatækni sem hefur haft mikil 

áhrif á ýmsa þætti í samfélaginu á vinnumarkaði. Með nýrri tækni urðu umtalsverðar 

breytingar á vinnumarkaðnum og eru enn í stöðugri þróun, því sumar atvinnugreinar vaxa 

meðan aðrar dafna síður. Meðal annars hefur framleiðslustörfum í verksmiðjum farið 

fækkandi á meðan störfum við hugbúnaðarvinnslu og öðrum greinum sem krefjast 

sérmenntunar hefur farið fjölgandi. Breytingarnar á þessum atvinnugreinum eru eitt af 

einkennum efnahagsþróunar sem hefur átt sér stað á Íslandi á síðustu árum. Segja má að 

Ísland sé með einhæft atvinnulíf miðað við önnur lönd því afkoma landsins byggist á 

útflutningi fárra afurða og þá aðallega sjávarafurðir, áli- og kísiljárn. Hnattvæðingin hefur 

einnig haft áhrif á menntun einstaklinga því gerðar eru meiri kröfur um gæði þjónustu og 

framleiðslu hjá einstaklingum. Hnattvæðingin hefur einnig haft þau áhrif að það opnaði 

markaðinn fyrir vöru og þjónustu og tengdi þjóðir meira saman, auk þess að auka flæði 

vinnuafls milli landa (innflytjendavandann). 

Í kjölfar hruns á Íslandi jókst atvinnuleysið og er það ein alvarlegasta afleiðing 

samdráttarins sem hrunið leiddi af sér. Þó svo að þróun atvinnuleysis á Íslandi hafi haft 

mikil áhrif eins og samdrátturinn gerði einnig, þá var hlutfall atvinnuleysis á Íslandi mun 

minna en í öðrum ríkjum sem fóru illa út úr alþjóðakreppunni, t.d. Spánn, Grikkland og 

Írland. Atvinnuleysið á Íslandi mældist hæst 7,7% árið 2010 og hefur farið lækkandi eftir 

því sem tíminn frá hruninu hefur liðið. Árið 2013 mældist atvinnuleysið á Íslandi 5,4%, en 

aftur á móti í öðrum löndum sem fóru illa út úr kreppunni eins og á Spáni, hefur 

atvinnuleysið verið að aukast til dagsins í dag og mældist hæst 26,4% árið 2013. Sama má 

segja um Grikkland því þar er atvinnuleysi mikið og hefur það veruleg áhrif á ástandið í 

þjóðfélaginu. Þar mældist atvinnuleysið hæst 27,3% árið 2013. Írland fór einnig illa út úr 

kreppunni og mældist atvinnuleysið þar í landi hæst 15,3% árið 2012 en lækkaði niður í 

13,1% árið 2013. Samkvæmt niðurstöðum sem fengnar voru í þessari ritgerð var aukning 

atvinnuleysis á Íslandi mjög ör strax eftir hrun en batnaði síðan stig af stigi. Árangur af 

almennum kreppuviðbrögðum sem gripið var til hér á landi virðast hafa verið nokkuð góðar, 

miðað við hversu stórt hrun átti sér stað á Íslandi. Þegar hlutfall atvinnuleysis á Íslandi er 

skoðað samanborðið við önnur kreppulönd, eins og Spán, Grikkand og Írland, er ljóst að 

atvinnuleysi íslensku þjóðarinnar er nú vægt samanborið við önnur lönd. Kreppulöndin voru 

ennþá að berjast við hátt hlutfall atvinnuleysis árið 2013. Samdráttur Íslands í 

þjóðarframleiðslunni var mun minni en í flestum öðrum ríkjum sem fóru illa út úr 

fjármálakreppunni. 

Líklegustu ástæður fyrir því að íslenski vinnumarkaðurinn kom ekki eins illa út úr 

kreppunni eins og áðurnefnd lönd er væntanlega sú að íslenski vinnumarkaðurinn er 

sveigjanlegur og ekki of reglubundinn. Fyrirtæki hér á landi geta aðlagast hratt og staðist 

álagið af miklum breytingum í umhverfinu og unnið úr aðstæðunum á skjótan og skilvirkan 

hátt. Auðvelt er fyrir vinnuveitendur að reka og ráða starfsmenn og bregðast við niðurskurði 

og aðlagast aðstæðum og breytingum á markaðnum. Mikil atvinnuþátttaka og hár vinnualdur 

Íslendinga, þ.e. flestir fara á eftirlaun um 67-70 ára aldur, getur einnig hafa haft áhrif á það 

hvernig landsmenn og fyrirtækin hafa unnið sig út úr kreppunni. 

Niðurstaða mín er að íslenski vinnumarkaðurinn hefur tekið breytingum eftir hrun og 

með aukinni tækni hafa atvinnugreinar og þátttaka á vinnumarkaði þróast í samræmi við 

efnahagsástandi hvers tíma. Ný tækni hefur haft áhrif á atvinnulíf, stjórnmál, menningu og 

líf einstaklinga. Við smíð þessarar ritgerðar fundust ekki margar heimildir varðandi Íslenska 

vinnumarkaðinn og hvernig hann breyttist eftir hrun og ekki síst með aukinni tækni. Þörf er 

á fleiri rannsóknum á innviðum íslensks vinnumarkaðar og hvernig hann hefur breyst og 

eftir hrun. Því má álykta að aukin þörf sé á því að rannsaka íslenska vinnumarkaðinn betur. 

Það er að segja þróun hans og áhrif, fyrir og eftir hrun. Þannig mætti afla þekkingar sem 

getur gert viðbrögð við kreppum í framtíð markvissari. 

